
И Ш Ә Ы Д АҲ Н Ы ҲӘАЛ О И Т А И АА И РА ДУ А М Ш!

А Х АҴ А Р Е И А ГӘА Ҕ Ь Р Е И РА А М ҬА
2018  шықәсазы иҭыҵит жәлар раҧхьагыла, 

Аҧсны Раҧхьатәи Ахада Владислав Григори-иҧа 
Арӡынба игәалашәарақәа рышәҟәы (урысшәала). 
Аамҭала уи иамҽханакуеит 1945  шықәса инаркны 
2004  шықәса азынӡа.

«Сыҧсҭазаараҿы ашықәс  уадаҩқәа маҷмызт, 
сара  сызлахәаҧшуала  даара ихьамҭаз, иуадаҩӡаз 
шықәсқәан аибашьра иалагаанӡа, аибашьра аангьы 
Иреиҳаӡоу Асовет Ахантәаҩыс,  аибашьра ашьҭахь 
Аҧсны Ахадас саныҟаз.

Рыцҳара дуны иҟалаз, издыруа афактқәеи 
ахҭысқәеи  зегьыҵәҟьа ашәҟәаҿы исзамырбеит. 
Снавала-аавамлакәа иаахтны исҳәоит: рцәырга-
ра иахьаҧсам  аҟнытә срыламцәажәеит, ахҳәаа 
рзыҟасымҵеит. Урҭ сара сынарцәымҩахь изгоит» – 
абас  ануп «Автор иҟнытә» ҳәа Владислав Арӡынба 
игәалашәарақәа  ирыцу иаҧхьажәа маҷ аҟны.

Аиқәыршәаҩ иҧшәма, иарҕьажәҩа Светлана 

Ирадион-иҧҳа Џьергьениа ашәҟәы аредакторк 
лаҳасабала излазгәалҭо ала, Владислав Григо-
ри-иҧа иҧсҭазаара аҵыхәтәантәи  ашықәсқәа 
рзы ихҭигаз, дызлагылаз, ижәҩахыр иқәлаз жәлар 
рлахьынҵа, ахыхьчара уҳәа  ааицылан, ачымаза-
рақәа амыркыџьеиҧш дыхҭакны дышрымазгьы, 
мышкы бжьамыжьӡакәа игәалашәарақәа адикто-
фон ианиҵон.

Аҧсреи абзареи  ирыбжьагылаз Владислав Арӡын-
ба иҿыцӡоу ҳҭоурых, иахьа аамҭак еицану, еиҵагы-
ло абиҧара ҿа, аҭоурыхҩра зҽазызкуа ирзынижьит 
Ерцахә  ашьхеиҧш иҳараку, хәызмаӡам агәалашәа-
рақәа, иара ихы авба шаиҭоз еиҧш, амшынҵақәа 
ҟамҵаӡакәа.

Аригьы Аиааиреиҧш, Фырхаҵара  дууп!
Аҧхьаҩцәа ишәыдаагалоит агәалашәарақәа 

ршәҟәы аҟнытә хьыӡҳәала Аҧсны жәлар Рџьынџь-
тәылатә еибашьра иазку ахы ацыҧҵәахақәак.

«Абгахәыҷы шкәакәа» 
абжьы

Раҧхьатәи амшқәа 
инадыркны

Ақәыларақәа, арҳәрақәа
Аҕа импыҵеикыз Аҟәа аҭыҧ  

аман авандализм: ашьҭаҵарҭақәа,  
адәқьанқәа, еиуеиҧшым ауаажәлар-
ратә ҭыҧқәа  рырҳәра азмырхакәа, 
ирҟәаҟәон, еилаҧырххаауан  ирзым-
гоз зегьы. Агвардиаа ҳәа изышьҭаз 
рхымҩаҧгашьа ишьақәнарҕәҕәон 
Аҧсны ишалалаз агрессорцәа, ам-
пыҵахалаҩцәа. Иақырҭцәамыз зегьы 
уаҕеимшхара рзааргон, раҧхьаӡа 
иргыланы аҧсуаа. Аурысцәа, аерман-
цәа ашәаӡыӡара иамҽханакит, избан-
зар амчра инапаҿы иҟалеит автомат 
зкыз ақырҭуа.

Агвардиаа шьоукы ахатә ҩнқәеи 
аквартирақәеи рырҳәра ианаҿыз, 
егьырҭ анаплакқәеи аусҳәарҭақәеи 
еимырҵәон. Аҟәатәи  ахимиатә зауа-
ди, атехникатә маҵзура астанци-

ақәа, абасратә наплакқәеи, аҭаҭын 
фабрикақәеи еимыхны иргеит. Урҭ 
рыхә жәа-миллион доллар артәеит. 
Иақырҭуам ауааҧсыра  ирымырхуан 
рхатә транспорт, ицҟьа-шәҟьа иқәҵан  
аҳәынҭқарратә автотранспорт.

Аҧсны иалыргеит  абырзенцәа, 
ауриацәа, аестонцәа.

Раҧхьатәи аҿагыларақәа, 
аҧсҭбарақәа

Иага ус иҟазаргьы, аҩнуҵҟатәи 
архәҭақәа рполк аибашьцәа, ако-
мандирцәа аҕа хаха иҿагылеит. Уи  
дақәгәыҕуан хьаҳәа-ҧаҳәа имамкәа 
Гали Аҟәеи ирыбжьдоу амҩаду да-
ныланы дцарашәа. Аҕа раҧхьаӡатәи 
аҿагылара  иоуит Охәреитәи агар-
низон аҟны. Абраҟа аҕа раҧхьатәи 
ацәыӡқәа иоуит, иҟан ишьыз, ихәыз.

Анаҩстәи аҿагылара ҟалеит 
Агәыӡера аҳаблан. Абраҟа дыршьит 
аҧсуа рота акомандир Багаҭелиа 
Нури. Амчқәа еиҟарамызт. Аҕа ико-
лонна анаҩстәи рныҟәара аанкылан 
Турбаза, зынӡаск дзеиҭамҵуа да-
анкылан Ацҳа ҟаҧшь аҟны.

Абри инаваргыланы, Аҧсны 
архәҭақәа аналала ашьҭахьҵәҟьагьы, 
макьаназ ҳақәгәыҕуан Аҟәа  амҩа-
дуқәа рҿы аидысларақәа рыцәцара 
ҳалшап ҳәа, аҵыхәтәан ақырҭуа 
архәҭақәа Аҧсны аанырмыжьыр ада 
ҧсыхәа рымамкәа рыҟаҵара. 
Аганқәа рхаҭарнакцәа реиқәы-
шаҳаҭрала, Аҧсны аҩнуҵҟатәи 
архәҭақәа  рполки абџьар зкызи 
ақалақь иалҵны  Гәымсҭа аӡиас аҿы 
ахырҕәҕәарҭақәа  ҟарҵеит, 
ақырҭуа танкқәа ракәзар, 

Ақырҭуа архәҭақәа шҳақәлаз атәы 
сара исаҳаит асааҭ 10  рзы аҟара, 
Очамчыра араион ахадара аиҳабы 
И.Гәыргәлиа, 1992  шықәса  апрель 
10  азы амаҵура иахаргылаз иҟнытә. 
Исеиҳәеит  атанкқәа   Очамчыра 
ишалсхьаз. Зыҧшрак ҳәа ҟамҵакәа, 
Гиви Камыгә-иҧа  адҵа исҭеит Кьа-
лашәыр аӡиас аҿы дырҿагыланы 
ҧхьаҟа имышьҭырц, аха уи  залым-
шеит, аҕа иаанкылара ахьалыршахаз 
Ацҳа ҟаҧшь аҟны акәхеит, ақырҭуа  
танкқәа ақалақь иалалахьан.

Аҭел сизасит Шеварднаӡе, мышкы 
уажәаҧхьа сақәиргәыҕхьан, ари ҟа-
лашьас иаиузеи, иаанагозеи ҳәа .

Сара исаҳауан август 13  азы 
исацәажәоз иакәымкәа даҽаӡәы иб-
жьы. Шеварднаӡе ихы  дақәгәыҕны 
аус шыҟаҵоу, шьҭа  уи ашҟа ахьаҳәра 
ишаҧсам зныҧшуаз бжьыла. Иаме-
икуамызт, мацара исеиҳәаз абри ауп: 
«Владислав  Григори-иҧа, иҟалаз ҟа-
леит. Апарламент еизыжәга, шәышҟа  
снеиуеит, уа зегьы ҳрылацәажәап». 
Еилыскааит ари ақәылаҩ гыгшәыг 
иацәажәара  ҵакы шамамыз, убри 
аҽныҵәҟьа телехәаҧшрала Аҧсны 
жәлар срыҧхьеит Аҧсадгьыл ахь-
чарахь. «Иуадаҩу абри асааҭ азы 
ҳхьамҵроуп, ҳагьхьаҵуам, Аҧсны 
аҧсра ажәла зҟьо, ҳаҩнқәа зырбго 
даҵаҳархоит…»

«Аҳәа» ҳәа хьӡыс измаз ақәыла-

ра иалахәын ақырҭуа «гвардиаа» 
ҩнызқьҩык  раҟара, 58 цыра акәалӡ 
техника, хыҧхьаӡара рацәала ар-
тиллериа. Убри инаваргыланы, аҕа 
ирра-ҳаиртә, ирра-мшынтә мчқәа, 
бџьар змамыз Аҧсны иаҿагыланы 
абарҭ амчқәа зегьы ахы иархәаны, 
Қырҭтәыла ҕәҕәалаҵәҟьа еилана-
геит Аахыҵ-Кавказтәи арратә округ 
аҟнытә иаиуз абџьар амилаҭқәа 
реимак-реиҿак аганахьала аха-
мырхәараз иагаз ахыдҵақәа.

Аибашьра раҧхьатәи амшқәа 
инадыркны аҧсуа жәлар ршьапы 
иқәгылт, ахыхьчара агәыҧқәа ре-
иҿкаара иалагеит. Аибашьра ала-
гамҭазыҵәҟьа аҭагылазаашьа ба-
аҧсӡан, ҳхы злаҳахьчаша акымзарак 
ҳамамызт: хыц-ҩыцқәак автоматқәа 
рыла аҕа ҳаиҿагыланы  иҳалшоз 
маҷӡахон. Гәдоуҭа, Урыстәылатәи ар-
ратә база аҿаҧхьа ажәлар еизеит, 
абџьар ҳашәҭ ҳәа иқәгылт. К.Озган 
аҭел дысзасит, дсазҵааит иҟасҵары-
зеи ҳәа. «Абџьар жәга» – аҭак исҭеит.

Қырҭтәыла анапхгара ақәгәыҕу-
амызт ҳажәлар абасҟак агәаҕьра  
аарҧшны аҿагылара  ҟарҵоит  ҳәа. 
Агрессорцәа иаҳагьы  ирзымбатәба-
рахеит Нхыҵ-Кавказ ҳашьцәа ргана-
хьала  Аҧсны имҩаҧысуаз ахҭысқәа  
абасҟак ахаҵгылара ахьроуз.

Август 14 аҽныҵәҟьа, Маиҟәаҧ  
еиҿкаан  Аҧсны адгылара Ахеилак, 

имҩаҧысит ҟабардаа реиҿкаара 
«Адыге хасе», аҟабарда жәлар Ркон-
гресс, август 15  азы акәзар, Кавказ 
Ашьхаруа жәларқәа Рконфедера-
циа, Шеварднаӡе «қьаадла еибарку 
абжьас» ҳәа ззиҳәаз, Жәларбжьа-
ратәи ачерқьесцәа  Рассоциациа 
реилатәарақәа. Урҭ Нхыҵ-Кавказ 
ажәларқәа ирыҧхьеит Аҧсны ахь-
чара иазықәгыларц. С.Сосналиев  ха-
дас дызмаз Ҟабардантәи, М.Кьылба 
напхгара зиҭоз Ҟарачы-Черқьестәы-
лантәи хатәгәаҧхарала аибашьцәа 
раҧхьатәи ргәыҧқәа ааит.

Август 19 азы ачерқьесцәа Жәлар-
бжьаратәи рассоциациа Апрезидент 
М. Х.Калмыкоз адыга, абаза жәларқәа 
рахь, Нхыҵ-Кавказ ажәларқәа зегьы 
рахь ааҧхьара ҟаиҵеит.

Исгәалашәоит, Аҧсны ианааз В.Ху-
булов напхгара зиҭоз раҧхьаӡатәи 
Аахыҵ-Уаҧстәылатәи агәыҧ…

Ҳақәҧараҿы аҭыҧ ҷыда ааныр-
кылеит М.Шанибови Аконфедерациа 
апарламент Ахантәаҩы И.Сослам-
бекови зхагылаз Кавказ Ашьхаруа 
жәларқәа Рконфедерациа.

Ахҭысқәа абас рҿиашьа агәҭын-
чымра знаҭаз Урыстәылатәи Афеде-
рациа аиҳабыра 1992 август 18 азы 
аҳәамҭа ҟарҵеит. Уаҟа Нхыҵ-Кавказ 
ажәларқәа ирыҧхьеит  «ахачҳареи 
аҟәышреи аадырҧшырц, арегион 
аҟны  аҭагылазаашьа шьақәызҟьо 
аусқәа ирхымыццакырц».

Шанибов дырбаандаҩын сен-
тиабр 23  азы. Нальчик зқьҩыла 
ауаа злахәыз амитинг мҩаҧысуан 
октиабр  4  азынӡа. Уи иабзоураны 

ихы дақәиҭтәын, ахарадҵақәа зегьы 
ихыхын.

Аибашьра иаҳнарбеит, рыцҳарас 
иҟалаз, ахақәиҭреи ахьыҧшымреи 
рзы ажәлар иаадырҧшыз агәаҕьра, 
ахьамҵра зегьыҵәҟьа ишрыцеиҩы-
рымшоз. Шьоукы агәра рызгомызт 
бџьарла еиқәных иҟаз агрессор 
иҿагылара ҳалшоит ҳәа, даҽа шьо-
укы ирҳәон «аешьеи аешьеи» рықәе-
ибахра алыршатәым ҳәа, ирым-
пыҵархалаз Аҟәа иаанхаз егьырҭ, 
Қарҭтәи  амчрақәа рықәмчрала, 
амассатә информациа ахархәагақәа 
рҟны иқәгылон Аҧсны Иреиҳаӡоу 
Асовети уи анапхгареи ирықәыӡба-
ны. Рҳәатәы иацымныҟәоз быжьра-
быжьҵәа  ибжьаӡуан…

Аҟәантәи Агәыӡераҟа  
идәықәҵан. Адырҩаҽны, ав-

густ 15  азы, ақырҭуа десант ӡхыҵит 
Цандрыҧшь (ҧасатәи Ганҭиади), 
Ҧсоу  аӡиас ала Урыстәыла аҳәааҿы.

Август 18  азы ақырҭуа 
танкқәеи аршьаҟааи имҳәа-мырза 
аиқәшаҳаҭра еилаганы Аҧсны аҳҭ-
ны-қалақь рымпыҵархалеит. Иара  
убриалагьы аимак ҭынч мҩала аҭыҧ 
ақәҵаразы алшарақәа зегьы ныҵаба 
ицеит. Ҳадгьыл аҕа иқәцаразы иаан-
хаз акызаҵәык акәын – мчыла.

Аибашьра ианалагаз инаркны иха-
дарақәаз ҩ-фронтк шьақәгылеит: 
Гәымсҭатәи (мамзаргьы Мраҭашәа-
ратәи ҳәа изышьҭаз) Мрагыларатәи. 
Актәи иаҵанакуан Гәымсҭа аӡиас 
инаваршәны, аҩбатәи Мрагыларатәи 
араион ақыҭақәа инарываҵаны. Ари 
афронт шьақәгылеит ахала, апарти-
занцәа рыла. Аҧхьа напхгара аиҭон 
А.Занҭариа, ашьҭахь – М.Қьышьма-
риа. Гагреи Гагра араиони рхы иа-
нақәиҭыртә ашьҭахь, атәылахьчара 
Аминистрра аиҿкаара ҳалагеит. Ари 
Мрагыларатәи афронтгьы даара 
иахәон. Урҭ аҩ-фронткгьы дара-дара 
еицхыраауан, рхатә ҭыҧ ааныркы-
лон. Зегь раасҭа абри аибашьраҿы 
аума зхызгаз тҟәарчалаа роуп, 
аха иага гәаҟра рыхҭыргазаргьы, 
ихьамҵит, ршьамхы адмырсит.

Ельцин амшын дҭан
Аибашьра раҧхьатәи амш аҽны 

аӡәырҩы исабжьыргон Афон Ҿыцҟа 
сцарц, избанзар уа Аҳәынҭдачаҿы 
иқәгылон ВЧ-аимадара. Уахь сцоит 
ҳәа сҳәеит, аха Аҟәа  саанҿаст, аурыс 
ҳәаахьчаҩцәа рахь сдәықәлеит, урҭ 
ирымаз  ВЧ-аҭел ала Ельцин сыҽи-
маздарц. Акыраамҭа стәан аҳәаахь-
чаратә архәҭақәа реиҳабы икабинет 
аҟны, аха башахеит, сгәы сажьон 
акәымзар, Ельцин иҟынӡа сыбжьы 
наӡашьа амамызт. Ашьҭахь аӡәы 
исеиҳәон, Ново-Огориова аамҭақәа 
раахыс ибзианы издыруаз Апрези-
дент ихьчаҩцәа  реиҳабы Коржаков 
Қырҭтәыла ахаҭарнакцәа нас ире-
иҳәозшәа август 14 аҽны Арӡынба 
Ельцин аҽимадара иҽазишәон, аха 
сара иаасылшоз зегьы ҟасҵеит уи 
алмыршаразы ҳәа. Иҵабыргыҵәҟьа-
ны аҭел сасуан, аҭак сырҭон Ельцин 
амшын аҿы иҽикәабоит, даҳзыр-
гәамҵуам ҳәа. Абарҭқәа зегьы 
машәыршәа иҟамлеит.

Сгәы иаанагоит, Аҧсны ақәлара 
еиқәыршаҳаҭын ҳәа 1992 ш. ииуль 
азы Дагомыс, Ельцини Шеварднаӡеи 
реиҧылараҿы. Аиашаз, ашьҭахь 
1992  ш. август 26 азы Б.Н.Ельцин, 
Қырҭтәылеи Аҧсни рнапхгарахь 
ааҧхьара ҟаиҵеит: «Ҳара агәра 
ганы ҳаҟоуп, зыҧшрак ҳәа ҟамҵакәа 
архәҭақәа ралгареи аибашьрақәа 
раанкылареи шаҭаху…»

Сара игәасҭеит аҳәаахьчаратә от-
риад акомандир иџьашьатәшәа ихы 
шымҩаҧигоз. Иаахҵәаны сиазҵа-
аит: «Абра, шәкабинет аҟны сыҟа-
заара Шәара шәыпланқәа рацәак 
ирыламзар акәхап?» «Ааи, – иҳәеит 
уи, – адҵа сыҭоуп абри акабинет 
шәдәылганы шәнаскьазгарц». Абарҭ 
ахҭысқәа ҟалаанӡа аурыс ҳәаахь-
чаҩцәеи ҳареи  аизыҟазаашьа 
бзиақәа ҳабжьан: звиадистцәа рга-
нахьала ашәарҭара ианҭагыла, ача  
рызнаҳгон, избанзар дара ақалақь 
иалалар, урҭи дареи еиҿаҳар, ацтәа 
алҵыр  ауан… Ажәакала, уи аҽны 
Ельцин аҭел сзизамыст, иара  убрантә 
сышиашаз Гәдоуҭаҟа сцеит.

Абарҭ амшқәа рзы зынӡаск схаҿы 
иҟамызт сҭаацәа, исыздыруамызт урҭ 
ахьыҟаз. Ҳаҕацәа рцәа иазырфоз 
Ешыратәи алабораториа  иҭатәан…

Аибашьра иаарласны ишзеилым-
гоз лабҿаба уаҩы ибо ианалага, 
уи агрессор ипланқәа ирыҵаркуа-
мызт, Шеварднаӡе дрықәшаҳаҭхе-
ит Урыстәылатәи  аган иднагалаз 
аиҿцәажәарақәа. Урҭ азгәаҭан сен-

тиабр 3 азы. Аиҿцәажәарақәа иры-
лагаанӡа ҩымш шыбжьаз ақырҭуа 
архәҭақәа Гәдоуҭаҟа ажәылара иа-
лагеит. Иҟалап, Қырҭтәыла анапх-
гара ирҭахызҭгьы аиҿцәажәарақәа 
рахь инеирц, аиааира згаз ракәыз-
шәа. Аҕа игәҭакқәа еиҧырҟье-
ит ҳаҷкәынцәа, Гәымсҭа нырцәҟа  
ҩаҧхьа дыҧхадырсит ҧсҭбаралеи  
техникалеи ацәыӡ дуқәа иҭаны.

Сентиабр 3 азтәи 
аиҿцәажәарақәа

Ажәа анирҭа

1992 ш. октиабр 7. 
Лыхны ақыҭан 

Аҧхьаӡа инаркны

Гагра аҭарцәра

Иаазыркьаҿны акьыҧхь иазир-
хиеит     Борис ҚАЏЬИА

А Х АҴ А Р Е И А ГӘА Ҕ Ь Р Е И РА А М ҬА

Сетиабр 3 рзтәи ахҭысқәа даара 
ибзианы исгәалашәоит, избанзар урҭ 
акырӡа зҵазкуа ароль ааныркыло-
ит. Сентиабр 3 сара сыҧсҭазаараҿы 
зегь раасҭа мшы хьамҭаны исшьо-
ит. Аиҧылара аламҭалазы Москва 
ҳнеит. Инықәырҧшшәа 14:00  сааҭ 
азы Урыстәыла ФСБ Ахантәаҩы 
дааит, ҳаиманы Б.Н.Ельцин иахь 
амҩа ҳақәлеит. Борис Николаи-иҧа 
иҳәон Аҧсны аинтересқәа сыхьчоит, 
ақырҭуа архәҭақәа ралгара алсыр-
шоит ҳәа. Уи иажәа наимыгӡеит. Ус 
ҟазшьас иман.

Аилатәара мҩаҧысуан «Прези-
дент-отель» аҟны. Астенограммала 
иубоит ахәмарра ҳара ҳгәашәқәа 
рҿы ишымҩаҧысуаз. Б.Н.Ельцин 
ихымҩаҧгашьала иубартә иҟан 
ҧаҭлика мацарак ала дшааным-
гылаз, актәи «идикылахьан» сара  
снеиаанӡа: Шеварднаӡе ицижәхьан. 
Аӡәырҩы ирҳәо саҳахьан, Ель-
цин Шеварднаӡе дшааибалак 
иҳәатәахьы диаигоит ҳәа. ИАР 
аиҧыларақәа раан Шеварднаӡе 
Ельцин дшынеиҿаҧшлак иа-
разнак зегьы рҽырыҧсахуан. Актәи 
аҧаҭлика ашьҭахь Ельцин ак иҳәон, 
аҩбатәи анидикылалак – даҽакы. 
Аиқәшаҳаҭра атекст ҳауит аилатәа-
ра алагамҭазыҵәҟьа,убри аҟнытә 
уи иаҳәо аилкааразы, аҧхьаразы 
аамҭа шысҭаху сҳәеит, аха Козы-
рев дахыццакны агәра ҳиргарц 
далагеит уаанӡа аусуратә гәыҧқәа 
еиқәдыршаҳаҭыз атекст аредакци-
атә ҟазшьа змоу аҧсахрақәа ҧшь-
ба заҵәык роуп иалагалоу ҳәа. Сара 

иҿасырхьит, иагьысҳәеит иҳамоу 
атекст аҟны иҟаҳҵаз ажәалагалақәа 
шыҟам.

Статиа-статиала ахцәажәарахь ҳани-
ас, рҽеирақәак рыҟаҵара саналага, Ше-
варднаӡе дҳәаҵәы-ҳәыҵәуа агәамҵра 
далагеит…

Зегьрыла иубон, абас сара зегьы 
ахьысраӡоз, иахькылсыршәшәаауаз 
аҩыџьагьы ргәы шыҧнажәоз. Сгәы 
иҵхон, сара стәала, адокумент аҟны 
акырӡа зҵазкуа азнеишьақәа анахь-
гьы-арахьгьы иурхартә иахьыҟаз.

Ельцин иакәзар, адокумент 
анапаҵаҩра дахыццакуан, избанзар 
дацәшәон «абри аимаки уи амцашыреи 
Урыстәыаҟа  ииасыр» ҳәа,убри аҟнытә 
ахәҭаҷқәа ихы рылаигалар иҭахымызт.

СССР Иреиҳаӡоу Асовет аҟны акы-
раамҭа аус зухьаз, идырмазеиуа адо-
кумент ацәаҳәақәа бжьамыжьӡакәа 
ирыҧхьахьаз, насгьы ҳазлацәажәоз 
аиҧш иҟоу акырӡа зҵазкуа агана-
хьала Ельцин ихымҩаҧгашьа сгәы 
снархьит. Дара-дара шеицәажәахьаз 
афақт аҿаҧхьа снаган сдыргылт, ари 
«знапы аҵазмыҩуа акыр шықәса 
иламыс  даныӡбалоит»  (Астенограм-
ма, ад. 110).

Рыцҳарас иҟалаз, иҳәатәуп, 
ахатәгәаҧхаратә ҵысра аҧсуа 
проблемаҿы Нхыҵкавказтәи арес-
публикақәа рнапхгаҩцәа рпози-

циа аҧсахра зыдҳәалоу Урыстәы-
латәи Афедерациа Апрезидент 
дахьрықәымчуаз ауп. 

Даара иуадаҩӡоу ашәымҭақәа 
раан ауаҩы ихы иаҳа еилыхха 
аус иуеит. Астенограммала иубоит 
изакәызаалак ҽыҵгак ҧшааны адо-
кумент анапаҵаҩра шсыргәагәоз 
зегьы рызхәыцразы. Ҳделегациа иа-
лази сареи ҳаилацәажәаны, ишьақә-
сырҕәҕәеит анапаҵаҩра сшазхиаз, 
аха ахәҭаҷ 11 (ахатәгәаҧхарауаа 
рықәыӡбара иазкыз) аҧсахрақәа 
хымҧада иалагаланы, избанзар ла-
мысла,уаҩрала аӡәгьы азин имамызт 
Аҧсны жәлар ирыцхраарц иааз 
рықәыӡбара. Убри ахаангьы схы иа-
насыжьрымызт, дара ахатәгәаҧха-
рауаагьы сырзеилкаауамызт. Ҳа-
изыразхеит «аҧырҟәҟәааразы, 
алмыршаразы…» ҳәа. 

Адокумент анапаҵаҩра ашьҭахь 
имҩаҧгаз апресс-конференциаҿы 
Елцини Шеварднаӡеи анықәгыла, 
анаҩс ажәа сырҭеит. Аиҿцәажәа-
рақәа уадаҩны ишымҩаҧысызгьы, 
урҭ рылҵшәақәа ҳгәы ишамыхәзгьы, 
аҧсуа жәлар агеноцид шырзыруа 
сҳәарц азы ари амомент схы иа-
сырхәеит. Шеварднаӡе уиҿаҧшыр 
иубон, гәаҕла деиҵатәы дшыҟаз, 
ихатә пресс-конференциа амҩаҧга-
ра игәы ишҭаз. Снаидгылан иасҳәе-
ит, убри иҭахызар, ҳара дҵаны 
ишықәҳаргыло апресс-конферен-
циа аицымҩаҧгара. Иара дшәеит, 
иаҧшьигарц ииҭахыз мап ацәикит.

1992 ш. сентиабр 4 азы иҟасҵаз 
аҳәамҭаҿы ҩаҧхьа иаҵысшьит 
«Аҧсны ақырҭуа архәҭақәа рыҟа-
заара аҭагылазаашьа шьақәызҟьо 
фактор хаданы ишаанхо»,уб-
ри аҟнытә урҭ ралгара «аҭынчра 
аиҭашьақәыргыларазы ҧҟара хада-
ны ишыҟоу». Аха ари алдыршараны 
иҟазма Аҧсны архәҭақәа алазгалаз. 
Аҧсны архәҭақәа ралгара азҵаара 
шьҭысхуеит ҳәа аҧхьа ҳақәзыр-

гәыҕыз Ельцин иажәа деижьеит, Ше-
варднаӡе ихәашаз адокумент инапы 
аҵеиҩит. Ҳаргьы иҟаҳҵоз, адоку-
мент ҳнапы аҵаҳҩит, аха ҳара ҳтәа-
ла. Убас иҟалеит, аҵыхәтәан. Сара 
ахаангьы исхашҭран сыҟаӡам убри 
аҽны исхызгаз.

Москватәи аиқәышаҳаҭра иара 
Аҧсынгьы еиуеиҧшымкәа ирыдыр-
кылеит. Аиҿцәажәарақәа рҟнытә 
ҳхынҳәны ҳаирпланла Гәдоуҭаҟа 
амҩа ҳанықәыз, шьоукы админи-
страциа ахыбра иҩуа иакәшон: 
«Ҳаишьит, ҳаиҭиит,ҳаҵаирхеит» 
ҳәа ҿыҭуа. Агәра ганы сыҟоуп, ҳара 
ақәҵара иаша шҳадаҳкылаз.

Сентиабр 6 азы Гәдоуҭа имҩаҧысит 
апресс-конференциа. Сара уаҟа иа-
ахтны исҳәеит, Москва аиҧылараҿы 
Қырҭтәыла иагәаҧхашаз аихшьалатә 
документ авариант ишаҵгәоз. Аҧс-
ны анапхгара рнапқәа дырҵәиуан. 
Аиқәшаҳаҭра ҳнапы аҵаҳҩит,избан-
зар, ус акәымхазҭгьы, адунеи ауа-
ажәларра зегьы рҿаҧхьа ҳаақәдыр-
гылон аиҿцәажәарақәа реиҧҟьара 
зхароу ҳакәны, ахара ҳадырҵон аҭын-
чра ҳҭхымшәа. Нас иаанкылахон 
агуманитартә цхыраарагьы. Зегьы 
ишәаны-изаны адокумент ҳнапы 
аҵаҳҩит. Исҳәеит абри аганахьала 
аҭакҧхықәра зегьы сара ишсыдло.

Аӡәырҩы исабжьыргон Черқьеск 
имҩаҧызгарц, Аконгресс алахәы-
лацәа ршәарҭадара аҵыхәала, аха 
сара стәы иасыргеит. Иҟалаз убри 
ауп, ари аус ҳҽазыҟаҳҵоижьҭеи 
акрааҵуан, аибашьра ҳҧырхага-
хеит акәымзар. Аконгресс аусура 
аҽалархәра рылшеит 140-ҩык аде-
легатцәа рахьтә 125-ҩык, убрахь 
иналаҵаны Ҭырқәтәылеи, Германи-
еи, Франциеи, Голландиеи рҟнытә 
ҳдиаспора ахаҭарнакцәа.Аконгресс 
аартраҿы сықәгыланы исҳәеит 
«аибашьра ҳшацәымшәаз… ҳажәлар 
рымч шақәхо рыҧсадгьыл ахьча-
ра, аҭынч зҵаарақәа рҭыҧ рықәҵа-
рагь».Машәыршәа акәӡам сықәгы-
лараҿы исызҳәаз аекономикеи 
аполитикеи рганахьала ҳагәҭакқәа 
ртәы, иара убас XIX ашә. азы аурыс-
кавказтә еибашьра иахҟьаны Кавказ 
ашьхаруа жәларқәа изакәанымкәа 
рықәцара аганахьала аҭоурыхтә иа-
шара аиҭашьақәыргылара шаҭаху. 

Аконгресс аусура ианалага уи иа-
лахәыз ООН ашҟа ааҧхьара ҟарҵет 
аҧсуа жәлар хьчахарц, жәларбжьа-
ратәи азакәанқәа инарықәыршәаны 
ахатә ҳәаақәҵаразы рзин нагӡахарц. 
Агәыҕра дуқәа адаҳҳәалон ООН, 
аха ҳаизыҟазаашьақәа марианы 
изышьақәгыломызт.

…Аибашьра ианалага инаркны 
Бзыҧ аӡиас аҿы ахырҕәҕәарҭа 
ҟаҵан, имҩаҧысуан акырӡа зҵазку-
аз апозициатә жәыларақәа. Бзыҧтәи 
ахырҕәҕәарҭа напхгара аиҭон С.Дбар, 
ашҭаб аиҳабыс дыҟан М.Кьылба.

Аибашьра ҭәуп иџьоушьаша ахҭыс 
џьашьахәқәа рыла. Ианаамҭаз сара 
сыхшыҩ азышьҭны саҧхьон Аџьынџь-
тәылатә еибашьра Дуӡӡа аҭоурых, из-
дыруеит ахырхарҭа хадахьы ижәылауа 
аган ишеизнаго акырӡа еиҳаны амчқәа, 
абџьар. Аха Гагра аҭарцәра аангьы, 
нас Аҟәа агараангьы уааҧсыралагьы, 
техникалагьы, бџьарла аибыҭаралагь 
аҧыжәара ҳамамызт.

Гаграҟа қәҿиарала ажәыларазы 
ҳхы иаҳархәар акәын аҭыҧантәи 
арелиеф. Раҧхьаӡа иргыланы еи-
башьра ҕәҕәала ҳнапаҿы иааҳгеит 
Мамзышьха, убри ҟамлазҭгьы, аҕа 
убри ахәҳаракыра дықәтәаны ишаа-
иҭахыз ҳахҵәацәа зыҩназ Ҧицунда 
акурорт ахыбрақәа дреихсуан.

Анаҩс, ҳархәҭақәа ақалақь 
иаҳчынгылаз аҳаракырақәа рахь 

икылсны, аҕа ижәлеит. Мчылагьы, 
абџьарлагьы ҳмаҷны,артиллериа 
ҳәа изышьҭоу ахархәара амҭаӡакәа, 
абри ажәылара саназхәыцуа, ҩаҧхьа 
агәра згоит, 1992 ш. октиабр 6 азы 
Гагра ахақәиҭтәра раҧхьаӡатәи 
зда ҧсыхәа амамыз уснагӡатәын, 
зыхәшьара уадаҩу хҭысын. Иҳау-
ит нас даара иҳахәаз аҧышәа ду. 
Иҵабыргыҵәҟьаны Аҧсны жәлар 
Рџьынџьтәылатә еибашьраҿы ари  
қәҵәиааран, гәышьҭыхган.

Акырӡа зҵазкуаз аҭыҧ ааннакы-
лар акәын иаалырҟьаны ажәылара. 
Уи иалагеит октиабр 1 азы. Ажәаб-
жьс иҳаҳарызеи ҳәа, Сулҭан Аслам-
бек-иҧеи сареи аштаб аҟны ҳтәан, 
ашьыжь асааҭ 4 рзы аҟара ҳар рштаб 
аиҳабы С.П.Дбар иҽанҳамеидаз. 
Шәабаҟоу, шәабанеихьоу ҳәа азҵаа-
ра аҭакс уи иҳәеит ажәылара убасҟак 
ирласны ицоит, абыржәыҵәҟьа 
ҳар ахьыҟоу аҳәара шицәыуадаҩу. 
Акырҭцәа абаҟоу ҳәа азҵаара аҭак 
ркьаҿны иҟаиҵеит: «Ршьамхы рҽа-
дыргоит». Иара убас иҳәеит ихьаҵу-
аз аҳәынҭсоветаа икарыжьыз аштаб-
тә машьына аҟнытә дшасуа, аха аус 
шауа.

Абарҭ ажәыларақәа раан, иааид-
кыланы аибашьраҿы аиҧш,хаҵаҵас 
ихы ааирҧшит Чечентәылантәи 
хатәгәаҧхарала аибашьҩы Х.Ханка-
ров – аибашьҩы гәымшәаҵәҟьа. 
Гагра анаҳга, егьи хатәгәаҧхара-
ла аибашьҩы И.Арсамиков, ҳаш-
таб аҟны Нхыҵ-Кавказ ахаҭар-
нак инапынҵақәа назыгӡоз, сара 
дсыҳәеит аҧсуа бираҟ исҭарц ҳҳәа-
аҿы иқәиргыларазы. Аха аҳәааҿы 
даннеиз, уи ишәыршәыруан Кавказ 
Ажәларқәа Рконфедерациеи Аҧсны 
Аҳәынҭқарреи Рбираҟқәа. Ашьҭахь, 
рыцҳара дуны иҟалаз, аҩыџьагьы 
ҭахеит.       

Гагра ахақәиҭтәреи аҳәаахь акыл-
среи акырӡа иармариеит ҳҭагылаза-
ашьа, Шеварднаӡе аҳәамҭа ҕәҕәақәа 
шыҟаиҵазгьы, иара убас ҳарбџьар 
мчқәа реиқәыршәарагьы. Абџьар-
ла, џьаҧҳаныла, техникала ирацәа-
ны аҳәаҭҳа ҳауит. Гагра ашьҭахь ауп 
ианҳау аҭанкқәа, БМП-қәа, БТР-қәа, 
«Град».

Авиациа иаҵанакуа акәзар, 
адельтопланқәа рыла ҳалагеит. Ӡиас 
хәыҷык ахықә аҟны атәарҭа ҟаҳҵеит, 
ашьҭыҧрааратә цәаҳәазы – амҩаду. 
Иахьа уажәраанӡагьы ибзианы иҟо-
уп, акыр шықәса шцахьоугьы. Убри 
аҳаирплантәарҭахь саннеиуаз, из-
бон уаҟа аҳаирпланқәа штәоз, аха 
ҳара ҳазлалагаз адельтоплан ала 
ауп. Дысгәалашәоит, рыцҳара дуны 
иҟалаз, иҭахаз ҳаҧырҩы О.Ҷанба. 
Даара ҷкәына ҟаимаҭын, дыҧшӡан. 
Лассы-лассы сышҟа днеиуан,еснагь 
дсазҵаауан аҳаирпланқәа анбаҳау-
еи ҳәа. Дагьҭахеит иааҳхәаз аҳаир-
планқәа руак аҟны. Иара иоуп Аҟәа 
азааигәара Бабышьира иҟаз аҕа 
иҳаирбаҕәаза раҧхьа абомбақәа 
ақәзыжьыз.

Гагра ҳнапаҿы ианыҟала, 
ҳгәыҧқәа реиҭакра,абаталионқәа 
реиҿкаара ҳалагеит: иарбанзаалак 
абаталион иаиуит хыҧхьаӡарала 
иаҭахыз абџьар, агранатаршәгақәа, 
акәалӡтехника.

Аиааира амшныҳәа аҽны. 1995 ш. сентиабр 30

Аԥсуа-абаза жәлар актәи Рконгресс иалахәыз, 
Лыхны ақыҭан. 1992 ш. октиабр 

(Иацу ыҟоуп)

Абри инаваргыланы, Аҟәан-
тәи ақырҭуа архәҭақәеи атехни-
кеи ралгара сгәы ишҭоу шьақә-
сырҕәҕәеит Аҧсны амчра азакәантә 
усбарҭақәа русура аиҭаларгаразы, 
избанзар автомат ахы ҳҭаҧшуа аус 
ҳазуамызт.

Москватәи аиҧылара Аихшьа-
латә документ инақәыршәаны, 
1992ш. ноиабр 20 азы Урыстәыла  
аиҳабыра ирыдыркылаз Адҵала 
ақырҭуа-аҧсуа еибашьра аан ааха 
зауз ауааҧсыра агуманитартә цхы-
раара рзоунашьҭит. Ҷыдала  иалска-
арц сҭахуп аҳазатә баџь шахырым-
шәаауаз. Ҳиааира аус аҟны аҭыҧ 
ду ааннакылеит аҧсуа-абаза жәлар 
Актәи Адунеизегьтәи Рконгресс. Уи 
мҩаҧысит Гагра ахы ианақәиҭыртә 
адырҩаҽны, 1992 ш. октиабр 7 азы 
Лыхны ақыҭа акультура Аҩнаҿы.

Аамҭақәа реигәныҩра
1992 ш. август 14 рзы ҩ-

нызқьҩык еидызкылоз Қырҭтәы-
ла Аҳәынҭсовет ар Егры аӡи-
ас аҟны – Қырҭтәылеи Аҧсни 
рҳәаа иахысны ҳтәыла иақәле-
ит абџьарлеи техникалеи рҽе-
иқәыршәаны.  

 Аҧсны Аџьынџьтәылатә еи-
башьра ҵысит. Раҧхьаӡа иа-
анкылан Очамчыра иааӡа-
анӡа Охәреи ақыҭан ҳаруаа 
рхырҕәҕәарҭаҿы. Уа руалҧшьа 
нарыгӡон Аҧсны аҩнуҵҟатәи 
архәҭақәа рполк хатәгәаҧхара-
ла амаҵзураҿы иҟаз. Аҿагыла-
ра роуеит  иара убас Очамчыра 
ақалақь иахыкәшауа амҩаду 
Тҟәарчалтәи ахаҵәирҭаҿы. Аҽны 
аидыслара ҟалеит Агәӡера аҳа-
блангьы, аха сааҭқәак рыла 
Аҟәа иазааигәахеит. Аҟәа, 
Мрагыларатәи аган аҿы Аҧсны 
аҩнуҵҟатәи архәҭақәа рполк 
аҟнытә Аҧсадгьыл ахьчаҩцәа 
рҿагылеит, аиҿахысрақәагьы 
ҟалеит ажәиҧшьтәи ашкол 
аҧхьа, аха ихьамҵыр амуит, ам-
чқәа еиҟарамызт. Ҳаҧсадгьыл 
ахьчаҩцәа иаразнак рымчқәа 
еизыркит  Ацҳа ҟаҧшь аҟны, 
аминақәа ыҵаҵаны амҩа ркит. 
Аиҿахысрақәа еихсыҕьуамызт. 
Аҽны аҕа раҧхьатәи итанк-
гьы имхын. Ҳаҧсадгьыл ахь-
чаҩцәа  хьаҵырц ргәы ишҭа-

мыз збаз ақырҭуа қәылаҩцәа 
рҧызацәа Аҧсны анапхгареи 
дареи реиҿцәажәара иазы-
разхеит. Излеизааибагаз ала, 
ақырҭуа архәҭақәеи реибашьы-
га атехникеи Аҟәа ааныжьны 
Мрагыларатәи аганахь – Баҕба-
ран ақыҭан иаангылт. Аҧсуаа 
Мраҭашәарахьтәи аганахь ина-
скьеит – Гәымсҭа аӡиас нырцәҟа 
ииасит.

 Аиқәшаҳаҭра шыҟазгьы, ав-
густ 18 рзы уи аҧҟара еила-
ганы ақырҭуа архәҭақәа Аҟәа 
иалалеит бџьарк ҭмырҟьаӡакәа, 
рнапахьгьы иааргеит. Абри 
амш инаркны аҧсадгьыл ахь-
чаҩцәа Гәымсҭа аӡиас нырцә 
рхырҕәҕәарҭақәа аанкыланы 
итәеит. Гагра ақырҭқәа рнапахьы 
иааргахьан. 

 Қарҭтәыла ар Аҧсны ианақәла 
аҽныҵәҟьа Аҧсны Иреиҳаӡоу 
Асовет Апрезидиум ақәҵарала 
ауааҧсыра рҽеизыркырц рыла-
наҳәеит 18 шықәса инаркны 40 
шықәса зхыҵуа рҟынӡа, насгьы 
аҩныҵҟатәи аполк ашҟа рхы 
дырхарц. Аҧыза идҵан аполк 
аҩныҵҟа 500-ҩык еидызкылоз 
абаталионқәа хәба реиҿкаа-
ра. Иаарласны, август 18 рзы 
иаҧҵахеит иара убас атәылахь-
чара Аҳәынҭқарратә комитет 
(ашьҭахь – хара имгакәа, октиабр 

11 рзы еиҿкаахеит атәылахьча-
ра аминистрра). Абасала аҧсуа 
жәлар аҕа иҿагыланы рыҧсад-
гьыл ахьчаразы рҽеиҿыркаауан. 

Раҧхьатәи амш аан Аҟәа, Ацҳа 
ҟаҧшь аҟны, иара убас Ацҳа 
шкәакәа ҳәа изышьҭоу рыкәша-
мыкәша иаарласӡаны еиҿкаа-
хаз ахырҕәҕәарҭа иабзоурахаз 
рацәоуп анаҩстәи ахҭысқәа 
рыҿиашьаҿы. Аамҭа кьаҿк иа-
лагӡаны Аҧсны анапхгара 
ирылдыршеит зда ҧсыхәа ыҟа-
мыз аусмҩаҧгатәқәа рынагӡа-
ра. Уи нахыс Аҧсны анапхгареи, 
ажәлари, Аҧсадгьыл ахьчаҩцәеи 
еидгыланы аҕа иҿагылеит. 

Шықәсык инацны ицоз 
аибашьраан ҳажәлар иргаз Аиа-
аира иабзоураны иахьа Аҧсны 
аҿиара амҩа иануп. Аҳҭны-қа-
лақь аҩнуҵҟа акәзар,  Аиааира 
30 ш. ахыҵра аҳаҭыр азы ақа-
лақь иахьаҵанакуа еиуеиҧшым 
аҭыҧқәа рхаҿра дырҧшӡоит, 
идырҿыцуеит. Убарҭ ируакуп 
аибашьратә ҭоурых змоу Ацҳа 
ҟаҧшь. Абар, мызқәак ҵуан ақа-
лақь абиуџьет ала уи аиҭарҿыцра 
иаҿижьҭеи аргыларатә усбарҭа. 
Акыр аремонт азыруит, абыр-
кьылқәа уаанӡеиҧш аҧштәы 
ҟаҧшьыла иршәит, сентиабр 
27 рзы аусурақәа хыркәшан. 
Ацҳа ашьапы дырҕәҕәеит, атро-
туар аплитка ҿыц ықәырҵеит, 
ашьаҟақәа рыҧсахит, афымца-
лашара ацәаҳәа ҿыцқәа бжьыр-
деит, убас имаҷым имҩаҧгоу 
аусурақәа.

Ацҳа ҟаҧшь ахаҭа аҭо-
урых ҵаулоуп. Басла аӡиас иху 
ари ацҳа хҵан шәышықәса 
раҧхьа. Ахьӡгьы ахьынтәаауа – 
раҧхьаӡа уи ршәит ҟаҧшьыла. 
Убри инаркны Ацҳа ҟаҧшь ҳәа 
ахьӡ аиуит. Аҧхьа аихатәы цҳа 
хҵан, ашьҭахь – аиха-бетон ала 
иҧсахын. Аха ахьӡи аҧштәи 
еиқәырхан. 

Аҟәа ақалақь Ахадара аиҳа-
бы Беслан Ешба ишазгәеиҭаз 
еиҧш, ацҳа аҭоурых-культуратә 
баҟақәа рсиа иалоуп, ақалақь 
зырҧшӡо аҭыҧқәа ируакуп.

В. АЦАНБА

Аҟәа ахақәиҭтәра 30 ш. ахыҵит
Сынтәа Аҧсны Жәлар рџьынџь-

тәылатә   еибашьраҿы   Аиааира 
30 шықәса ахыҵуеит. Уи Аҧсны 
жәлар зегьы иазгәарҭоит. Убри 
арыцхә инамаданы сентиабр 27 
рзы Аҟәа ақалақь ахақәиҭтәра 
30 шықәса ахыҵра иазкны Аҧс-
ны зхы ақәызҵаз аҵеицәа анышә 
иахьамадоу  «Ахьӡ-Аҧша» апарк 
ахь ашәҭ шьыҵәрақәа шьҭарҵарц 
имҩахыҵит Аҧсны Ахада Аслан 
Бжьаниа, уи ихаҭыҧуаҩ Бадра 
Гәынба, Аҧсны Жәлар Реизара 
Аиҳабы Лаша Ашәба, Аҧсны Аҧы-
за-министр Алеқсандр Анқәаб, 
Аҧсны Ахада Иусбарҭа анаҧхгаҩы 
Абессалом Кәарҷиа, Ашәарҭада-
ра Ахеилак амаӡаныҟәгаҩ Сергеи 
Шамба, Жәлар Реизара адепутатцәа, 
Аиҳабыра Реилазаара иалоу, Аҧсны 
иҟоу Урыстәылатәи ацҳаражәҳәаҩ 
Михаил Шургалин, аибашьра аве-
теранцәа, иҭахаз рҭахцәа, аҿар.

Анаҩс асахьаҭыхҩцәа Реидгыла 
Ацәыргақәҵатә зал хадаҿы иаар-
тын Аҧсны Аџьынџьтәылатә еи-
башьра иазку ацәыргақәҵа. Уаҟа 
иӡырган хыҧхьаӡара рацәала 
асахьаҭыхҩцәа русумҭақәа. Урҭ 
рхыҧхьаӡараҿ иҟан: Мариа Делба – 
«Аццышә», «Аимабзиабара», Ҭемыр 
Аҳәба – «Пьета», Аксана Барзаниа – 
«Аибашьра ашьҭа», Ҟәараса Черқье-
зиа – «Зылахь еиқәу аҧҳәыс», 
Асҭанда Адлеиба – «Гәымсҭа», Илиа 
Ҵәыџьба – «Ихәу аибашьҩы», Вис-
сарион Ҵәыџьба – «Зыҧсыбаҩ 
зыҧшааз», «Август 14», «Тҟәарчал-

тәи агоспиталь аҿы», «Лаҭатәи атра-
гедиа», Леонид Еныкь– «Гәымсҭатәи 
апеизаж», Борис Ашәба – «Гәым-
сҭатәи ацҳа», «Схьычҧаҧырхәыҷ», 
Амиран Адлеиба – «Ан»,  «Нарҭаа 
рдоуҳа», Сасун Торосиан – «Гәымсҭа 
аханы аҭынчра»,  Заур Аџьба – «Аҧ-
суа еибашьцәа», Руслан Габлиа – «В. 
Г. Арӡынба», Руслан Чхамалиа – 
«Аибашьра – ахәыҷы илақәа рыла»,  
Баҭал Џьапуа – «Ҧхынҷкәын. 
Мрагыларатәи афронт», «Ҧхынгәы. 
Мрагыларатәи афронт, Аҧшьа Ҳаг-
ба – «Атәым бџьар зку», «Аиааира», 

Нугзар Логәуа – «Ахәылбыҽха», 
«Герника – Аҟәа», «Ашьыжь», Руслан 
Габлиа – «Уарада гәышьа уарада» 
уҳәа убас ирацәаны.

 Иара убас  Аҟәа ақалақь 
ахақәиҭтәра  30 шықәса ахыҵра 
иазкыз агәырҕьаратә концерт 
иацҵан Р. Гәымба ихьӡ зху  Аҧс-
нытәи аҳәынҭқарратә филармони-
аҿы.

Агәырҕьаратә мшы хыркәшан 
Амҳаџьырқәа рыҧшаҳәаҿы амце-
ишьылқәа ажәҩан ахь рышьҭрала.

С.ГЬЕРГЬИА

Ажәыларақәа рыҽдырҭбаауан…
Аҧсны Аџьынџьтәылатә еибашьра (1992-1993) аҟны рлага-

ла дууп Аҟәатәи аҷкәынцәа. Аибашьра аветеран, Аҟәатәи аба-
талион актәи арота акомандирс иҟаз, Леон иорден занашьоу 
Иури Хәаҭланӡиа  иахьа ҳажәлар  Аиааира аныҳәа рыдныҳәа-
лауа, Аҟәа   ахақәиҭтәразы имҩаҧысуаз аҵыхәтәантәи 
инарҭбааз ажәыларақәа рахьтә хҭысқәак дырзааҭгылеит.

Иури Хәаҭланӡиа  раҧхьатәи 
амшқәа инаркны Аҧсадгьыл ахь-
чаҩцәа дрылагылан. Очамчыра 
араион  Кындыҕ ақыҭан ииз,  иа-
аӡаз акыр шықәса раахыс  Аҟәа 
дынхон, аус иуан, аҳҭны-қалақь 
аҟны  аҭаацәарагьы далалеит.  Аҧ-
садгьыл ашәарҭа ианҭагыла лакҩа-
крак ҟаимҵеит, еиҳа дахьаҭахыз 
аҭыҧ ахь днеит.

Аҧсны Арбџьар Мчқәа ирыҵа-
накуаз  актәи абригада  аҩбатәи 
абаталион акәны  ишьақәгылаз 
Аҟәатәи абаталион аҟны, аханатә 
аибашьцәа асиа ранҵара иалагаз-
гьы иара иоуп Афон-Ҿыц аҽеизга-
ра ианаҧшьырга.

Уаанӡа еиуеиҧшым агәыҧқәа 
рҟны еибашьуаз Аҟәаа рыҷкәын-
цәа, еиҳараҩык аҿар ракәын, урҭ 
ирҭаххеит џьарак рҽеидыркы-
ларц. Аҟәа ииз, иааӡаз арҧарцәа  
ирылан Аҟәа инхоз егьырҭ аҧсуа 
ҷкәынцәагьы маҷҩымкәа. Аҿар 
рыҩнуҵҟа  иҟан жәаф-жәибжь 
шықәса зхыҵуазгьы. Ақәыҧшцәа 
ажәыларахь иргомызт,  аҩныҟа 
ицарц рабжьаргон, аха ирымукәа 
ҩаҧхьа афронт ахь ихынҳәуан. 
Аибашьра адәаҿы агәымшәара 
аадырҧшуан.  Улахь еиқәызҵо, урҭ 
иреиуазгьы ҭамхар амуит. 

Абаталион анаҧҵаха ҳаи-
башьцәа рҿаҧхьа ишьҭаз аус еиҳа 
еиҿкаахеит, ажәылара аҧҟарақәа 
инарықәыршәаны аҽазыҟаҵа-
рақәагьы ирылагеит. Аҟәатәи аба-
талион анеиҿкааха нахыс Аҧ-
садгьыл ахьчаҩцәа Аҟәа араион 
Кәтышьха иахьаҵанакуа итәан. 

Август аҽеишамҭазы зыӡбахә 
ҳамоу абаталион Аҟәа араион 
иахьаҵанакуа – Ахбҩы иҟан, адҵа 
ироуз ала  уантә илбааит. Жәамш 
ааҵуаны акомандирцәа еизырге-
ит.  Абаталионқәа зегьы рҿаҧхьа 
адҵақәа ықәдыргылон. Аҟәатәи 
абаталион аибашьцәа анапынҵа 
рыман Гәымсҭа иху аладатәи ацҳа 
ала аҕа ихьарҧшразы. Ари иа-
анагоз уи акәын, адҵа анагӡара 
шмариамызгьы, ажәылара еиҿка-
аны Гәымсҭа ацҳа иқәстәын, аҕа 
ихырҕәҕәарҭа дыҭцатәын.  Иаар-
ласны аҽазыҟаҵарақәа ирылагеит.

Маӡала ажәылара азгәаҭан 
сентиабр жәаф рзы. Абаталион 
аҧшыхәратә гәыҧ аиҳабы, 
аҧшыхәраҿгьы, ажәыларақәа 
раангьы зҽалызкаауаз  Харитон 
Папба, иара убас уи иҩызцәа Даур 
Барцыц,  Анзор Бигәаа, Аслан Агр-
ба  уҳәа даараӡа инҭырҳәцааны 
аҭагылазаашьа ҭырҵааит. Убри аб-
зоурала, ажәылараан ақәылаҩцәа 
иреиуаз  Гәымсҭа ацҳа ахьчаҩцәа 
ргәыҧ рытҟәеит асааҭ акы азы, 
ацҳа ианықәсуаз аамҭазы. Ари 
аҭагылазаашьа иалнаршеит аба-
талион аибашьцәа ҩ-гәыҧкны 
рыҽшаны ацҳа рықәсра. Иаарлас-
ны  ҳаибашьцәа ацҳа ишнықәсыз 
еиҧш адырра рырҭеит Гәымсҭа 
иху хыхьтәи ацҳа ааигәара итәаз 
ҳаҧсадгьыл ахьчаҩцәа. Сааҭқәак 
рышьҭахь ауп ақырҭқәа иҟа-
лаҵәҟьаз анеилыркаа. Ҳаҧсадгьыл 
ахьчаҩцәа даара изықәгәыҕуаз 
Харитон Папба ишьапы ицәыӡуеит 
аҕа артиллериала ихысрақәа раан, 
иҭахазгьы ҟалеит.  

Абаталион иаҵанакуаз аҩбатәи 
агәыҧ аштаб аиҳабы Леуан Миқаа 
драҧызаны аихамҩа  аҩадахь-
тәи аганахь ииасит еихырҵәарц, 
насгьы уи ахылаҧшразы.  Актәи 
агәыҧ ацҳа аҟнытә аладахьала 
аибашьцәа  рҿынархеит абата-
лион акомандир Сергеи Матосиан, 
Иури Хәаҭланӡиа, Даур Ҳаразиа 
раҧхьагыланы. Аҧхьаҟа инаскье-
ит, ахырҕәҕәарҭа аиҿкаарагьы 
рылдыршеит амандаринақәа 
рбаҳчаҿы.  «Учхоз» ҳәа иахьашьҭоу 
аҭыҧаҿ иааиҧмырҟьаӡакәа 

ақырҭқәа рылахысуан бџьар хкыс 
ирымаз зегьы  рыла. Даара ҟазара-
лагьы ахыхьчара аҭахын, аҟәыҕара 
аарҧштәын. Ҳаибашьцәа Алашар-
бага аҳабла иахьаҵанакуа ам-
шын аганахьала есааира ҧхьаҟа 
инаскьон. Аҟәа анапахьы аага-
разы х-ганк рыла ажәыларақәа 
мҩаҧысуан. Абаталионқәа зегьы 
рҽеимаданы алҵшәа бзиақәа аа-
дырҧшуан. Аҟәатәи абаталион 
аибашьцәа лымкаала иазгәышьу-
ан аҳҭны-қалақь алалара, егьрыл-
дыршеит ааха дуқәа шроузгьы.

Изӡатәузеи, мчыбжьык иалагӡаны 
ишьақәгылаз  аҭагылазаашьа да-
араӡа иуадаҩын, аха ҳаибашьцәа 
ргәы еиҭамҧеит,  иахьынӡарылшоз 
рыдҵа анагӡара иацырҵон.  

Аҧсадгьыл ахьчаҩ Иури 
Хәаҭланӡиа  иахьагьы игәы иалоуп 
Аиааира амш аан Егрынӡа дахь-
зымнаӡаз, избан акәзар, сентиабр 
ҩеижәиҩба рзы Сергеи Матосиани 
иареи ахәра ҕәҕәақәа роуит. Убра 
ихыркәшахеит Иури иеибашьратә 
мҩа, избанзар ахәышәтәырҭахь 
дыргар акәхеит. Октиабр ааба 
рзынӡа  ахәышәтәырҭаҿы дыҟан, уи 
нахыс уа  даанымгылакәа аҩныҟа 
дцеит. Акраамҭа иҽихәышәтәуан. 
Иахьа актәи агәыҧ аинвалид ҳәа 
дшьоуп.

«Ҳбаталион аҟнытә аӡәырҩы 
Аҧсадгьыл рхы ақәырҵеит. Урҭ 
рыхьӡ ахаангьы хашҭра ақәым. 
Еиҵагыло абиҧарақәа ирдыруа-
зароуп, ирызнагалатәуп, идырҵа-
латәуп иахьа иҳамоу аҭынчра 
Аҧсадгьыл аҵеицәа хьӡырҳәа-
гақәа рыҧсы шахҭынҵоу, урҭ иа-
адырҧшуаз афырхаҵара ишаб-
зоуроу Аҧсны иагаз Аиааира.   
Ҳбаталион иаҵанакуаз рахьтә  
еиқәхазгьы ахәрақәа рзыннажьит,  
шамахамзар аӡәгьы аконтузиа 
имоукәа аибашьра дзалымҵит. 
Еиқәхаз рахьтә, иахьа – Аиааира 
ҩеижәижәаба шықәса ахыҵра амш 
аҟынӡа  изымааиз рацәаҩуп, рчы-
мазарақәа ирыхҟьаны аӡәырҩы 
рыҧсҭазаара иалҵгәышьеит. Аиа-
аира амш иҳацаҧыло рахьтәгьы 
шьардаҩы агәабзиара рымаӡам. 
Уи џьашьатәӡам, рықәра на-
скьацҧхьаӡа ирхыргаз ахьанҭа-
рақәа рхы ддырдыруеит, ачымаза-
ра ҿыцқәа цәырыргоит. Абарҭқәа 
еилкааны, пату ақәҵаны инаргала-
роуп аҿар, урҭ аҿырҧшқәа рыла 
ирааӡалароуп еиҵагыло абиҧа-
рацәа», - иҳәоит Иури Хәаҭланӡиа.

Ҳажәлар Аиааира аныҳәа рыд-
ныҳәалауа аибашьра аветеран 
иазгәеиҭеит: «Аиааира амш ры-
дысныҳәалар сҭахуп аибашьра 
аветеранцәа, ҳажәлар  зегьы. Ам-
шныҳәа ду аҧылара ҳхы ахаҳбаа-
уеит аибашьра адәаҿы иҳацәҭахаз 
ҳҩызцәа ҳанрызхәыцуа. Урҭгьы 
ирҭахын аҧсҭазаара, аган рҽа-
варымкит, рҩызцәа ааныжьны 
ҳтәыла анҭыҵ еиҕьу аҧсҭазаа-
ра иашьҭамлеит. Аҧсадгьыл зхы 
ақәызҵаз афырхацәа ргәалашәа-
ра ҳцәымӡааит.  Иахьа агәырҕьа-
реи алахьеиқәреи зцу Аиааира 
иаҧыло аветеранцәа агәабзиара 
наӡа раҭәашьазааит. Шьардаамҭа 
рыҧсадгьыл иагымзааит. Аҧсны 
уаҳа еибашьрак ҳажәлар ақәи-
мыршәааит. Ҳажәлар зегьы ре-
иҧш, аҧышәара дуқәа ирхысыз 
аибашьра аветеранцәа  уажәына-
хысгьы  уаҵәтәи ҳҧеиҧш иазхәы-
цны ршьаҿақәа еихыргалар сҭа-
хуп.   Аҧеиҧш ахьчаразы ауасхыр 
ҕәҕәа шьҭаҵоуп. Аветеран иџьа-
баа ихаҭа ихаимыршҭыроуп, пату 
ақәҵангьы иныҟәигалароуп, усҟан 
еиҳагьы  ихҧша шьҭыҵуеит ҳәа 
сгәы иаанагоит. Аҧсны науна-
гӡа аҭынчра агымзааит, ҳажәлар 
аихьӡара дуқәа рзыҧшызааит». 

В.АЖӘАНБА



«Аԥсны», № 59-60-

       

4 ад.
Аиааира  аламҭалаз

Аӡәгьы изы имаӡам, идыруп Аҧс-
ны Аџьынџьтәылатә (1992-1993) 
еибашьраан  амедиаҳәшьцәа рыл-
шамҭақәа. Урҭ рхы-рыҧсы иаме-
игӡа, изылшоз абџьар шьҭыхны, 
рыҧсадгьыл ахьчараз рабацәа, 
рашьцәа, рыҷкәынцәа инарывагы-
леит. Даҽа џьоукы, доуҳала ргәы 
рыҕәҕәаны амедиаҳәшьцәа ршәы-
рақәа кны аибашьра амца ашоура 
ахьцоз иалагылеит.  Хыҧхьаӡара 
рацәала аибашьцәа еиқәдырхе-
ит, аха иҟоуп, ацхыраара змыхәоз  
аибашьра адәаҿы, аҭыҧҳацәа 
рнапы ишаныз зыҧсҭазаара иалҵу-
азгьы. Уи даара игәаҕьыуацәоуп 
аҳәара, ахцәажәара. Убри зегьы ахә 
шьаны, маҷк акәзаргьы ргәы шьҭна-
хырц, рҩызцәа ргәаладыршәарац, 
дара-дара еибабарц Ауаажәлар-
ратә палата еиҿнакааит асасаа-
ирҭа «Интер-Сухум» аҟны  Аҧсны 
Аџьынџьтәылатә   еибашьра иа-
лахәыз амедиаҳәшьцәа рзы Аиааи-
ра 30 шықәса азгәаҭара аламҭалаз 
агәырҕьаратә концерт.

Агәырҕьаратә концерт аартуа, ми-
нуҭктәи аҿымҭрала иргәаладыршәе-
ит Аҧсны зхы ақәызҵаз аҵеицәа. 
Анаҩс ажәа лыман  Ауаажәларратә 
палата амаӡаныҟәгаҩ Гәыли Кьычба. 
Аибашьцәа аветеранцәа  ирыдыл-
ныҳәалеит Аиааира 30 шықәса 
ахыҵра. Дазааҭгылеит аибашьра 
ацәаҳәаҿы ишаадырҧшуаз афыр-
хаҵара, агәымшәара. Илҳәеит  
аибашьцәа рыхәрақәа шдырҕьоз, 
ргәы шыҟарҵоз, дара ишрыбзоуроу 
аибашьцәа ргәы шьҭыхны еибашьра 
иахьцоз. Иазгәалҭеит ас еиҧш иҟоу 
аиҧылара аиҿкаара зыбзоуроу,  
аветеранцәа  рызҵаарақәа рзы  
Ауаажәларратә палата акомиссиа 
иахагылоу аибашьра аветеран Даур 
Агрба, Гиви Камыгә-иҧа иҷкәын 
Аҧсны Афырхаҵа  шиакәу. Иара 
убас иазгәалҭеит, Ауаажәларратә 

палата ишалоу 14-ҩык аибашьра 
аветеранцәа, урҭ рахьтә хҩык – 
«Аҧсны Афырхацәа», «Агәымшәа-
разы» амедал занашьоу шырацәоу, 
«Леон» иорден занашьоу ҧшьҩык 
шыҟоу. Илҳәеит, дара ирыдыркыло 
ауаажәларра рҟынтәи  ашәҟәқәа 
рыла ишубарҭо, ауаажәларреи 
дареи агәрагара шрымоу. Иара 
убас илҳәеит агәырҕьаратә кон-
церт аҟны иргәаладыршәарц шауа 
алахьеиқәҵагатә мшқәа реиҧш,а-
ибашьра ацәаҳәаҿы иҟалалоз алаф 
зцыз ахҭысқәагьы. Рыӡбахә лҳәеит 
аибашьра ацәаҳәаҿы зхы иамеигӡа, 
аибашьцәа ирыцыз ажурналистцәа 
Екатерина Бебиа, Ҭали Џьопуа, Емма 
Хәаџьаа.

Анаҩс ажәа иман Аҧсны 
Аҳәынҭқарра Ахада Иусбарҭа аиҳа-
бы Абесалом Кәарҷиа. Уи Аҧсны 
Ахада Аслан Бжьаниа иааишьҭыз 
адныҳәаларатә шәҟәы даҧхьеит. 
Иаргьы ихьӡала иҭабуп ҳәа реиҳәе-
ит аибашьра  амҩа ианысыз аҳәса 
зегьы, урҭ иҟарҵаз ааҧсара ахә да-
ара ишҳараку, Аҧсны жәлар зегьы 
ишырхамышҭуа. 

Ажәахәқәа ҟазҵоз иреиуан Ауа-
ажәларратә палата алахәыла Со-
крат Џьынџьал, Аҧсны Афырхаҵа 
Кама Лашәриа, Аҧсны Раҧхьатәи 
Ахада Владислав Григори-иҧа 
Арӡынба ихьӡ зху  аибашьратә фыр-
хаҵара амузеи аиҳабы Мзиа Беиа, 
ажурнлист Екатерина Бебиа, Аҧсны 
Афырхаҵа Оҭар Ломиа иара убас 
ирацәаҩны.

Анаҩс аныҳәатә концерт аҟны 
иқәгылоз рхыҧхьаӡараҿ иҟан 
Аҧсны Жәлар рартистка Лиудмила 
Гәым-ҧҳа, Аҧсны Жәлар рартист 
Заур Зыхәба, авокалтә-инструмент-
тә  ансамбль «Гәында», акәашаратә 
гәыҧ «Нарҭаа», ашәаҳәаҩ Авто 
Конџьариа, агәыҧ «Анатрио» уҳәа 
егьырҭгьы.

«Аибашьҩы дзааӡаз агара»

Ааигәа аҟазарҭатә платфор-
ма «Гәыма» ицәыргақәҵан Аҧс-
ны Аџьынџьтәылатә (1992-1993) 
еибашьраан иҭахаз аҵеицәа 
гәыҧҩык зларааӡаз агарақәа. 
«Колыбель, вырастившая воина» 
ахьӡын ацәыргақәҵа. Ари ацәыр-
гақәҵа еиҿкаан Жәларбжьаратәи 
аҧсуа-абаза конгресси С. Дбар 
ихьӡ зху Аҧсны Аџьынџьтәылатә 
еибашьра аҳәынҭқарратә музеии 
рыбзоурала.

Ҩымш имҩаҧысуаз ацәыр-
гақәҵаҿы, дарбанызаалак дхәыҷу-
ма-ддума дымҩахыҵны иблала 
ибар илшон, Аҧсны Аџьынџьтәы-
латә еибашьраан иҭахаз дзааӡаз 
агара, ихьӡ-ижәла, насгьы иаа-
зыркьаҿны дахьҭахаз аҭыҧ ахьӡ 
иарбан. Ацәыргақәҵа 30-ҩык 
афырхацәа ирызкын. Урҭ рахь 
иҟан «Леон» иорден занашьаз: 
Аслан Ҭарба, Баҭал Аршьаниа,   
Адгәыр Шамба, Џьыр Ҳагба, Гәы-
рами Алики Багаҭелиаа, Геннади 
Џьыкырба, Руслан Цәеиба, Ами-
ран Царгәыш, Руслан Џьынџьолиа, 
Адгәыр Цәышба, Адамыр Барцыц, 
Алхас Гьерзмаа, Рауль Гәбаз,Аслан 
Аргәын, Сергеи Ҳамыҭ, Даур Шам-
ба, Мураҭ Гамисониа, Даур Ахба; 
«Агәымшәаразы» амедал: Вита-

ли Агрба, Асҭамыр Аншба, Иура 
Џьынџьолиа, Артур Барцыц, Нуг-
зар Ақаҩба, Рауль Дбар; «Аҧсны 
Афырхаҵа» ҳәа ахьӡ рыхҵоуп: 
Васили Чачбаиа,  Џьон (Сникерс) 
Бжьаниа, Радион Џьынџьолиа, Иго-
ри  Маринеи Ҭаниаа,Ҭемыр Губаз,    
Рафаель Царгәыш, Рауф Џьыкыр-
ба; аибашьраҿы агәымшәареи 
афырхаҵареи аазырҧшыз Родик 
Барцыци, Арзаабеи Барцыци.    

С. Дбар ихьӡ зху Аџьынџьтәылатә 
еибашьра  рмузеи аусзуҩы Гәы-
гәыца Џьыкырба илҳәеит: «Еснагь 
аҧсуа милаҭ рҟны агарақәа аҵак 
ду шрымаз, хықәкыс ирымаз убри 
аарҧшра шакәыз. Раҧхьаӡакә-
ны Гәдоуҭа амузеи аҿы Аҧсны 
Аџьынџьтәылатә еибашьра Аиаа-
ира 29 шықәса анахыҵуаз ишӡы-
рыргахьаз зыҧсы ҭоу аибашьцәа 
ргарақәа. Уажәы аҟазарҭатә плат-
форма «Гәыма»  иӡыргаз агарақәа 
аибашьра ацәаҳәаҿы иҭахаз  рга-
рақәа роуп». Лара излаҳалҳәаз ала, 
иӡыргаз 30 гара, қыҭацыҧхьаӡа 
зҭоурых зҳәо шракәу. Иара убас 
иазгәалҭеит зегь раҧхьаӡа агара 
амузеи иазҭаз зыҷкәынцәа ҭахаз 
Иуреи Руслани Џьынџьалаа ран 
Римма Аиба шлакәу. 

С.САҚАНИА

Ажьырныҳәа иахьымӡаз 

Артиом Мысҭафа-иҧа Анқәаб да-
лиааит зҳәоу еиқәшәаз, еинҭәыла 
иҟаз, унеишь-уааишь ззырҳәоз аҭа-
ацәара. Анқәабаа аибашьра закәу, уи 
иацу агәаҟ-ҵәаҟра лымҳаҭасла ир-
маҳацызт. Аџьынџьтәылатә еибашьра 
Дуӡӡа (1941-1945) аан Анқәаб 
Мысҭафа иҧацәа ҩыџьеи, иашьа 
иҧеи, иҧҳа Евгениеи еибашьра 
иҟан. Рыҧшьҩыкгьы, Анцәа иџьшьа-
ны, рыҧсы ҭаны ихынҳәит. Ҩыџьа 
ирыман ахәра ҕәҕәақәа. Руаӡәк Ста-
лин иҟынтәи жәаф рҟынӡа аҳаҭыртә 
бҕьыцқәа ианашьан. Зыӡбахә ҳамоу 
Артиом Анқәаб иакәзар, уи усҟан 
дхәыҷын, иқәра аҵанакуамызт. Аха 
иаҧхьаҟа уигьы даҽа еибашьрак 
изыҧшызаарын… 

Аџьынџьтәылатә еибашьра Дуӡӡа 
еилганы, аҭынч ҧсҭазаара  иа-
зыхынҳәыз аишьцәа, аиҳәшьцәа, 
аҵара дуқәа ирылганы, иаҧсоу 
уааны рыуаажәлар ирылагылеит. 
Иҟоуп аҭҵаарадырра аусзуҩцәа, 
аҭоурыхҭҵааҩцәа, амедицина аус-
зуҩцәа, атехнологцәа, арҵаҩцәа. 
Мысҭафа Анқәаби иҧшәма Кәакәа 
Матуа-ҧҳаи рыфҩы хшара реиҵбы 
Константин (Котик) Анқәаб аҧсуаа 
рахьынтә зегьы раҧхьа атехникатә 
ҭҵаарадыррақәа ркандидатс иҟалаз 
дыруаӡәкын.  

Аҧсны Аџьынџьтәылатә еибашьра 
ианалага, ари аҭаацәараҿы аӡәгьы 
иҽҧхьеимкит. Аџьынџьтәылатә еи-
башьра Дуӡӡа иалахәыз Анқәабаа 
рыхшара ҳаибашьра иналагылеит. 
Зықәра инҭысхьаз Артиом Анқәаб 
иакәзар, сара сықәра уажәшьҭа иаҵа-
накуам ҳәа иҽҧхьеимкит. Избанзар, 
уи ҟазшьас иламызт аамҭа хьанҭақәа 
раан аганахь дгыланы аҧшра. 

Артиом Мысҭафа-иҧа абжьа-
ратә ҵара иоуит 1947 шықәса рзы 
Афон-Ҿыцтәи абжьаратә школ аҟны. 
Иара убри ашықәсан дҭалоит Моск-
ватәи автомеханикатә техникум. 
Уи қәҿиарала далгоит 1952 шықә-
сазы. 1956 шықәсазы – Москватәи 
апартшкол. Ашьҭахь аусура далагоит 
Москватәи аобласт ақалақь Иваново 
иҟаз амашьына-трактортә станциа 
анџьныр хадас. Уаҟа аус иуан 1959 
шықәса рҟынӡа. Убри ашықәсан Ар-
тиом Мысҭафа-иҧа иҧсадгьыл ахь 
дхынҳәуеит, аусура далагоит Аҟәатәи 
автотранспорттә наплакы анџьныр 
хадас, уи аамышьҭахь – атаксомо-
тортә парк аиҳабыс. Артиом Анқәаб 
иусурагьы иҵарагьы еилагӡо далгоит 
Ҟабарда-Балкариатәи Аҳәынҭқар-
ратә университет амеханика-техно-
логиатә факультет. 1988 шықәсазы 
Артиом Анқәаб далырхуеит Жәлар 
рдепутатцәа Аҟәатәи рықалақьтә 
Совет адепутатс. Аҧсны Жәлар рфо-
рум «Аидгылара» аиҿкааҩцәа дыру-
аӡәкын, ианышьақәгыла нахыс уи да-
лахәын. Дҭаацәаран, иҧшәмаҧҳәыс 
Бабусиа Григори-иҧҳа Џьыкырбеи 
иареи ирааӡон ҩыџьа ахшара. 

1988 шықәсазы Жәлар рфорум 
«Аидгылара» Аҟәатәи аҟәша аиҳабыс 
иҟаз Валери Кәарҷиа ҳаниҿцәажәоз 
иҳәеит: 

– Артиом Анқәаб аибашьра иана-
лага мацара акәӡам фырхаҵаҵас 
ихы анааирҧшыз. Уи аҧсуа жәлар 
рмилаҭтә-хақәиҭратә қәҧара 
иадҳәалаз аибарххарақәа зегьы 
рҟны иара дубон. Артиоми сареи 70-
тәи ашықәсқәа раахыс ҳаибадыруан. 
Аха еиҳа ҳанеизааигәаха, ибзианы 
ҳанеибадыр, «Аидгылара» аиҿкаара 
ҳаналага нахыс ауп. Жәлар Рфорум 
Аҟәатәи аҟәша аҟны апрезидиум да-
лан. Абринахыс иареи сареи ҳахьца-
лакгьы ҳаицын. Иара аҟазшьа бзиа 
илан: дыццакӡомызт, ииҳәо агәра 
угартә иҳәон, игәы разын. Ажәлар рус 
азы ихы деигӡомызт, иҧсы деигӡо-
мызт, ҧарала-шьарала ацхыраара 
ду ҟаиҵон. Џьара ицатәума, иаатәу-

ма, иара имашьынала ҳцон, иара 
убасгьы аҿар дырзааигәан. 

Артиом аибашьра ианалага 
уеизгьы-уеигьы дымцар амуа иҟа-
мызт, иқәрагьы наскьахьан, иҽхье-
икыр ауан. Аха уи дхаҵан, дҭаҟьа-ҭасуа 
акәымкәан, дхаҵаҵәҟьан. Артиом 
зныкымкәа абџьар аагаразы Аҧс-
ны анҭыҵ дцаны да-
ахьан. Уахь ицарақәа 
руак аан, рыцҳарас 
иҟалаз, абџьар зла-
аргоз аҳаирплан 
аекипажгьы иаргьы 
ахькаҳаз ашьхараҿ 
иҭахагәышьеит… , 
– иҳәоит Валери 
Кәарҷиа. 

Артиом Анқәаб 
иааигәаны дыздыру-
аз иҩыза Владимир 
Агрба иҧсҭазаа-
ра далҵаанӡа ҳа-
ниҿцәажәоз иҩыза 
изы ииҳәахьаз ажәа 
ҧхақәа рцыҧҵәа-
ха абраҟа иааҳго-
ит. «Артиом иеиҧш 
иҟаз ахацәа рцәарҭа 
рхы нылаҵаны 
иҧсӡом, рыуаажәла-
ри рыҧсадгьыли 
рзы иҭахоит. Артио-
ми сареи 70-90 -тәи 
ашықәсқәа рзы ҳаи-
бадырит, ақырҭқәеи 
ҳареи ҳабжьара 
ицоз аибархха-
рақәеи амитингқәеи 
раан. Артиом Мысҭафа-иҧа дуаҩа-
аӡан, даамысҭашәан, аиҳабы иҿы, 
аиҵбы иҿы ахнагашьа дақәшәон. 
Иара дызлиааз аҭаацәарагьы нхацәа 

нагақәан, уаҩышьала ибеиан. Ар-
тиоми сареи зныкымкәа Нхыҵ-Кав-
казҟа ҳаиццахьан. Абазақәа «Аид-
гылара» анеиҿыркаауаз аизара ду 
ҳалахәан. Иара убасгьы усҟантәи 
аамҭазы ауаҧсқәеи аингәышқәеи 
рыҩнуҵҟа ицоз аилаҩеиласрақәа 
рҟны иахьынӡауаз ала бжьаҟазаҩны 
ихы ааирҧшит Артиом. Аибашьра 
ианалага, уаҟагьы аганахь дымгы-
леит. Иҩызцәа ицны, дцаны аҳаир-
планла абџьар ааигон. Аха, иаџьал 
дзацәымцагәышьеит». 

Сентиабр мза, 1992 шықәсазы 
Аҧсны аиҳабыра рыдҵала Артиом 
Анқәаби Геннади Аламиеи рышьҭуеит 
Нхыҵ-Кавказҟа, абџьари аџьаҧҳани 
реиқәыршәаразы. Анаҩс, Артиом 
Мысҭафа-иҧа иҩызцәа ишазгәарҭаз 
еиҧш, абџьари аџьаҧҳани раагара 
ахы кын, ауадаҩрақәа, аҧынгылақәа 
шыҟазгьы. 

Абџьар аагаразы Грозныи ақалақь 
аҟны иҟаз Артиом, ишакәхалакгьы 
иҭаацәа иҽрымеидеит, иреиҳәеит, 
ажьырныҳәа ауха аҩны дшыҟалоз. 
Иара ихшара ирҳәоит, уи ажьыр-
ныҳәа еиҕьишьоз ныҳәак имамызт 
ҳәа. 

Ианвар мза 9, 1993 шықәсазы 
Грознынтәи Артиом Анқәаби, иҩыз-
цәа Иура Акапови, Аҟәатәи адельто-
план аклуб аиҳабы Иура Тарга-
шови, аҳаирплан аекипажи ҧрит 
Гәдоуҭаҟа. Аҳаирплан шыҧрыз зды-
руаз амаҵзурақәа, иара убасгьы ауа-
ҭахы ҧшын уажәымзар уажәы аҳа-
ирплан тәоит ҳәа. Аха… Аха, усҟантәи 
аамҭазы ари аҳаирплан иҭаз зегьы, 
Артиом Анқәаб дназлаз ари аду-
неи аҟны ирзыҧҵәаз аамҭа аангы-
лахьан. Аамҭа ангылахьан Артиом 
Анқәаб инапы иахаз асааҭ аҟынгьы. 
Уи асааҭ иахьа уажәраанӡагьы ихша-
ра гәаларшәагас иҵәахны ирымоуп. 

Хабарда ибжьаӡыз аҳаирплан 
рыҧшаауан мчыбжьык инарзы-
наҧшуа. Аха, аӡын агәҭаны, ашьха-
раҿы аҳаирплан аҧшаара залмыр-

шахеит. Зыдгьыл гәакьа, зыҩныҟа, 
зыуацәа-зҭынхацәа рахь анеира иах-
гәаҟуаз Артиом Анқәаб иҩызцәеи иа-
реи ааҧынра, маи 9 аҽнынӡа рышьха 
гәакьақәа иргәыҵаҳәҳәаны ирыман… 

Ааҧынра анааи, асы аныӡыҭ, иа-
аҧшит ацаҟьа ианҟьаны аиҩхаа 
иҭамҳакәа икаҳаз аҳаирплан. Аҧ-

сыбаҩқәа рылбаагаразы идәықәле-
ит Артиом иқыҭа иалҵыз, ашьха 
амҩақәа бзианы издыруаз абыргцәа. 
Урҭ дрыцын Артиом иҷкәын Зураб 

Анқәабгьы. Аҳаирплан ахьҭажьыз 
аҩхааҿы анеира ус имариамызт. 
Амҩахәасҭақәа зынӡаск иҭшәан. Аха 
ирулакгьы аҳаирплан аҟны ианнеи 
Артиом иҷкәын Зураб иажәақәа 
рыла, иаб дудырратәы дыҟан, 
данҭахаз аҽны инаркны шықә-
сыбжак аҟара шыҵхьазгьы. «Ды-
цәазшәа акәын дыштәаз, ишьам-
хы иқәын Аҧсны ахсаала. Инапы 
иахаз асааҭ ҧҽын, аамҭа иунар-
бон 15 минуҭ ҧшьба рахь. Егьырҭ, 
аҳаирплан иақәтәаз, саб иеиҧш 
иаразнак иҭахеит. Иура Таргашов 
иакәзар, аҳаирплан аҵыхәан, ихы 
маҭәақәак аҵаҵан, инапқәа игәы 
иқәҵаны дшышьҭаз ҳбеит. Аҳаир-
план анкаҳа, иҧсы ҭахазар акәхап, 
ишьапы заҵәык акәын ихжәаз, 
цхыраара шимоуаз дырны аҧ-
сра даҧылеит», – иҳәоит Артиом 
иҷкәын Зураб.  

Артиом Анқәаб ихшара, иуа, 
иҭахы иҵагыланы, дызгәыҵаҳәҳәа-
ны дызмаз ашьхақәа инаре-
ихырхәаны дылбааргеит иқыҭа 
гәакьахь. Анышә дамардеит иаб-
шьҭра рзеиҧш нышәынҭрақәа рҿы. 
Артиом Анқәаб Аҧсны Аџьынџь-
тәылатә еибашьраҿы иибаз аџьа-
баазы ианашьоуп «Агәымшәараз» 
амедал. 

Ауаҩреи ақьиареи, аламыси 
ахаҵареи зшьа иалаз, ҟазшьас 
измаз Артиом Анқәаб Аҧсны 
Ахақәиҭреи Ахьҧшымреи дырхаа-
нымхеит, аха аҧсы ҳәа акрыҟаӡа-
зар, иареи Аҧсны ахақәиҭра зхы 
ақәызҵази  рыҧсқәа ирбоит. Ҳара, 
иахьа зхы иақәиҭу, ихьҧшым 
аҳәынҭқарраҿы инхо зегьы иаҳу-
алу акоуп: шьала икәабаны афыр-
хацәа иаҳзааргаз ахақәиҭреи 
ахьҧшымреи рмырӡра, рхы 
зқәырҵаз аус аҵакы аилкаара, уи 
ҳаҧхьаҟагьы аихаҳара. 

Ш. ТОРЧУА

Ажьырныҳәа ауха, 1993 шықәсазы, Аацы ақыҭан, Алра аҳа-
блаҿ инхо Анқәабаа рҭаацәара ду изыҧшын раб, рашьа Ар-
тиом Мысҭафа-иҧа Анқәаб уажәымзар уажәы дааиуеит ҳәа. Ус 
ишыҧшыз асааҭ ахыцқәа жәаҩа инархысны аҿынанахеит… 

Аибашьра цон. Аҧсуа жәлар ашьаарҵәыра илагылан. Аҵеицәа 
рхы ақәырҵон Аҧсадгьыл. Аха аҧсуаа наџьнатә аахыс ирымаз 
аныҳәақәа азгәарҭон, ргәы карыжьуамызт, ргәыҕра ҿыцәааӡо-
мызт… «Ажьырныҳәа ауха аҩны сҟалоит», – ҳәа зеиҳәаз Артиом 
Анқәаб иҭаацәагьы агәыҕра рыманы иҧшын… 

Уара урызшьшам, Аԥсны!

Абаза  фырхаҵа  – Аԥсны
Агыр Альберт изы ажәа

«Дызусҭазаалак адунеи дана-
ақәлалак, ажәҩан икыдлоит иеҵәахә, 
данԥслак – икашәоит», - рҳәоит. 

Уи ҵабыргыҵәҟьазар ҟалап. Аха 
абзиареи аԥшӡареи рзы зыԥсы 
азҭаз ауаҩы иԥсҭазаара даналҵлак, 
ииаҵәа иаразнак икашәаӡом, иара 
ицымхәрас инхоит, ԥыҭраамҭак иҵегь 
икәалыкәаџьуеит, иԥхоит. Уи ауаа 
ргәы дахьынӡаҭоу, дахьынӡаргәа-
лашәо иеҵәагьы каԥхоит. Зыԥсҭаза-
ара уаҩҵас ишахәҭоу еиԥш изхызго 
рзы аеҵәа шаԥшаԥуа иԥхалашт. Ҳара 
шьхахьала иаацәырҵны иаҳхаԥхо 
игылоуп иахьа зыӡбахә сҳәарц исҭа-
ху аҷкәын иеҵәахә. Уи иара идунеи 
иԥсаххьеит, икьаҿын уи иԥсҭазаа-
ратә мҩа. Зықәрахь инеины иԥсыз 
ԥыҭҩык ирылымшаз илшеит иара…

*** 
- Ҳара ҳаиқәлацәан, еицҳазҳа-

ит, аҵара еицаҳҵон. Аха уи иду-
неихәаԥшышьеи ихәыцреи рыла 
ҳара дҳаиҳабызшәа акәын дшыҟаз 
ианакәзаалакгьы. Мап, уи аԥхьагы-
лара дашьҭамызт. Имч ала дыӷәӷәа-
заргьы шьардаҩык ҳаасҭагьы, уи 
ихы иаирхәомызт. Иажәагьы, иҟаз-
шьагьы ҭынчӡа ԥшьшьала акәын 
дшыҟаз. Ишыҟалалакгьы иарбан 
усзаалакгьы зегьы ҳаԥхьа дгылан. 
Иахьабалак даԥхьагылан. Иажәа де-
ижьомызт, ииҳәаз наигӡозар акәын, 
дызлагаз аус аҵыхәтәанӡа инаимгӡо 
иаанижьуамызт, иҩыза изы аӡыр-
шы дҭагыларц дыхиан  - рҳәоит 
Агыр Альберт аԥсуа қыҭаҿ ицызҳаз 
иқәлацәа.

- Уи даныхәыҷыз инаркны иани 
сареи ҳгәы иамыхәаша акгьы ҟа-
иҵаӡомызт. Ус зысҳәо зынӡа дҭын-
чӡа, дымҵысӡо, иҿы ааимыртуа, 
иаҳҳәо дахымԥо инакәызаалакгьы 
дҳазҵаауа дыҟан ҳәа акәым. 

Мап, алеишәа ӷәӷәа иман, ииҳәоз 
ҳәан, аҟазшьа ҷыда иман, душьыр-
гьы игәы иҭеикыз наигӡар акәын. 
Аҵыхәтәан уааԥшыр, иара ииҳәаз 
иашан. Убри иабзоураны игәра аа-
гон, ҳгәы изхьуан. Сара схаҭа сизы-
разуп, иԥсы ахьынӡаҭаз зныкгьы амц 
сеимҳәеит. Амц иҳәеит знызаҵәык – 
Аԥсныҟа данцоз. Даҽаџьара усқәак 
рҵыхәала дцоит ҳәа ҳаиҳәеит иани 
сареи, ирласны дгьежьуеит ҳәа.

Сгәы бжьажьо, гәыҩмыҩрак 
сыҩнуҵҟа иҭалазшәа сааҟалан, 
исҳәара сзымдыруа сиазҵааит: 
«Убри зшьапы укыз аҩны аргы-
лара ишыбжаҟаҵоу иныжьны уа-
бадәықәлауа? Уалгар иахьуҭаху 
уцарын. Сара уеиҳа сзықәгәыӷуа 
дсымам. Убри узымдырӡои?» - сҳәе-
ит. «Издыруеит, ҳаб иҳәахьеит, - ԥшь-
шьала днасыхәаԥшит, - сынхаӡом». 
Иашоуп, днымхеит. Аха… ауапа 
иқәыршәны дысзааргеит.

Уажәы сара акыр схәыцуеит: «Из-
бан уи уаҟа дызцаз? Аԥсны еибашьуа 
акыр рырҭоит ҳәа ауҳәан-сҳәанқәа 
иаҳаны дцама? Мамзар, хаҵарак 
ҟаҵаны ихьыӡ рҳәарц иҭахыз-
ма? Аха сара издыруа сыҷкәын 
иакәзар, анигьы-аригьы дрышьҭа-
мызт. Ишыҟоу ала, игәы дагеит, илахь 

дагеит… Сара сыҷкәын убри знык 
сахьижьаз азы шьҭа даҭасҵаӡом, иа-
насыжьит. Зныкгьы сгәы иҭашәомызт 
сирԥхашьап ҳәа, избанзар игәра 
згон. Убри иашаҵәҟьахеит, ирҵабыр-
гит. Уахь дахьцаз акыр ыҟазар, анцәа 
илԥха иоуааит, - иҳәеит Альберт иаб 
Муҳамад.

- Сара саԥсыуоуп, Очамчыра ара-
ион аҟынтәуп. Аҵыхәтәантәи аамҭа-
зы сара абра Московски аҳаблаҿ 
сынхоит. Абрахь исгәарԥханы са-
азгаз сашьа иоуп. Убригьы абраҟа 
дынхоит, Ҟәбинаа дрымаҳәуп. Агыр 
Альберт иҭынхацәақәак аҳаблаҿы 
инхоз рыҟны данааи ҳаибадырит. 
Убри инаркны ҳаиҩызцәахеит. Аԥс-
ны аибашьра ианалага, сара иа-
разнак уахь сцеит, Альберт акгьы иа-
сымҳәаӡеит. Убри азын нас ӷәыбӷан 
сиҭон. Абрахь зны мышқәак рыла 
сааны саныгьежьуаз иаргьы дсыц-
цеит. Иара идагьы хҩык абратәиқәа 
ҳацны ицеит. Гәдоуҭа ҳаннеи дара 
аштаб ахь иназгеит. Альберт уа 
дынрыжьырц рҭаххеит, аха имуит. 
Сара сахьыҟаз Очамчыратәи агәыԥ 
ахь дрылалеит. Автоматгьы ихала 

«иԥшааит». Агәыԥ иаразнак дыр-
гәаԥхеит уи: ахаҵара шилаз, ала-
мыс шилаз ааирԥшит. Иааирԥшуа 
акәым, иара ус дааӡан. Уи зегьы бзиа 
дырбон, игәрагьы ргон. Ҳкомандир 
уск иманы џьара данцоз иара иоуп 
инижьуаз ихаҭыԥан. Усҟангьы ус ауп 
ишыҟалаз… - иҳәеит Альберт дызцә-
нымхоз ахәра хьанҭақәа ирхырҟьа-
ны иԥсы анцоз азы, ешьас иҟаиҵаз 
аҵыхәтәажәа – ауасиаҭ зеиҳәаз аԥ-
суа ҷкәын Кәыҵниа Рамазан.

*** 
Мыркәыла ақыҭаҿ аибашьцәа 

ргәыԥқәа хԥа еиҿкаан. Урҭ руак аҿы 
дыҟан Альберт. Уи аҽны дара қәкыс 
ирыман аԥсуа қыҭаҿы зҭыԥ ылызхыз 
ақырҭцәа ирықәланы, ақыҭа ҭа-
дырцәырц. Акомандир дыҟаӡамызт, 
аус анагӡара знапы ианыз Альберт 
иакәын.

Аҵх хьшәашәан, ишәшьын, 
ақәагьы маҷны алеира иаҿын. 
Убла иҭасуа иумбо илашьцан. Аса-
аҭ хәба рзы агәыԥ қәылара иан-
цозгьы ацәылашара иаламгацызт. 
Аҷкәынцәа абџьар хьанҭа рыҟәнын, 

џьаԥҳаныла  иҭәыз рарҭмаҟқәа 
рызқәынҵа, еишьҭагыла, амҩахәасҭа 
ҭшәа ианыланы инеиуан. Ԥыҭрак 
инеихьан еиԥш, иаацәылашо иа-
лагеит. Амҩахәасҭа аганқәа рҟын-
тә иубарҭан ахәқәа. Аԥсҭҳәагьы 
иаҳа-иаҳа иҵаӷахон. 

Аҷкәынцәа реиҳараҩык ҿымҭӡакәа, 
дызусҭазаалакгьы акы дазхәы-
цуа инеиуан: урҭ иахьа аибашьра 
ӷәӷәа рзыԥшын, уи зегьы ирдыруан. 
Аибашьра – еибашьроуп, уаҩы да-
ламӡкәа инхом. Абарҭ инеиуа аҷкәын-
цәа хазынақәа, аҷкәынцәа ԥшӡақәа 
рахьтә иахьа иҭахо, имгьежьуа шыҟа-
ло еилкаауп. «Иахьа иҭахо сара 
соума?», - ҳәа дызусҭазаалак дхәы-
цуазар ҟаларын… «Ашәара ззымды-
руа ауаҩы» - анырҳәо, арҭ ажәақәа 
сара сзы иччархәуп, лафушәа ауп 
ишысныруа. Ашәара ззымдыруа 
агаӡа иоуп, ма зхы иақәиҭым ак-
гьы ззеилымкаауа иоуп. Сара схаҭа 
ишәасҳәап: «Сара Аԥсны саныҟаз, 
раԥхьаӡатәи аибашьра саналаԥш, 
ана-ара ахысыбжьқәа адунеи зегь 
дырбго, ахқәа сывҟьо, арҭҟәацгақәа 
ааигәа иԥжәо ианалага, азнаказы, 

сшәа моу, сыԥсы схыҵхьан. Аиашазы, 
нас уи зегьы хәыҷы-хәыҷла уалашь-
цылоит. Аха, сара хык сықәшәаны 
сашьып ҳәа акәӡам сзыцәшәоз. Сара 
сзыцәшәоз, акы сыхьыр, бзиа сызбо, 
исызгәакьоу ауаа агәырҩа рысҭар 
ҳәа акәын.

Ҳәарада, сара усҟан исызцәырҵуаз 
ахәыцрақәа рҩызоуп Альберти иҩыз-
цәеи амҩахәасҭа ианыланы қәылара 
ианцоз, раџьал ианаԥылоз изызхәы-
цуаз. Мамзар, рхаҵара, ргәымшәара 
акәу аҳаракыра ианхалоз уи ашьыжь 
ирзаауаз ахәыцрақәа?!

Агәыԥ сааҭк аҟара инеихьан еиԥш 
ҟьаҟьараны, ԥслымӡраны иаар-
тыз ҭыԥк инықәлеит. Ана-ара аҵла 
кьаҿқәа ирызҳауан. Егьа аԥсҭҳәа 
маҷк хызаргьы, уааигәара иҟоу улаԥш 
еилнакаауа ишахьан. Аброуп зегьы 
ахьыҟалаз.

Альберт зегь раԥхьа дгыланы 
днеиуан. Урҭ инеираны иахьыҟаз 
аҿынӡа ԥыҭк набжьан. Иаргьы 
игәиҽанӡамкәа дышнеиуаз ибла 
иааҵалаз агәра изымго дааҟале-
ит, иаԥхьаҟа ихарамкәа ақырҭцәа 

рҽыҵәахны иштәаз гәеиҭеит. Еили-
кааит шьҭа изықәшәаз, акы азхәы-
цха аамҭа имоуит. Дызхьӡаз ако-
уп: иавтомат дара рахь ахы рханы 
ахқәа рыжәиҵарц. Иарма шьап 
акы иаблит, дзықәымгыло иалагеит. 
Данкаҳа ашьҭахь, ишьапы иацәцоз 
ашьа ԥхаӡа ишлеиуаз аниба еилика-
аит дшырхәыз. Уи ҵла хәыҷык ашьа-
паҿы дышьҭан.

Ихы маҷк иаашьҭихын, данынаԥш, 
ана-ара адгьыл рҽеиуатәны ихысуа 
иалагаз иҩызцәа џьоукы гәеиҭе-
ит. Ақырҭцәа рахьтә акырцх еиԥш 
илеиуан ахқәа. Апулемиот, автомат, 
аснаипер хысбыжьқәа улымҳа дыр-
дагәон, аиҩхаа ҭдырцәажәаауан.

«Абри иахьаарту аҭыԥ аҿы зегьы 
ҳаршьаанӡа абас ҳашьҭазаауа-
ма? Акы ҟаҵатәуп, иаарласны акы 
ӡбатәуп» - ҳәа игәахәит Альберт.

Уи зыҵаҟа дышьҭаз аҵла хәыҷы 
уеизгьы ҽыҵәахырҭас ҳәа акгьы 
иаԥсамызт, ахқәа ихҵәаны инка-
рыжьит. «Иҟасҵалакгьы агәыԥ абри 
аҭыԥ аҿынтәи иқәгатәуп, рхы ԥхьа-
кырҭак ԥшаатәуп, мамзар…».

Шьҭа, уи акәымзар, аӡәгьы деиб-
ганы дшымгьежьуа дыруп. Аха иа-
баҟоу аҽыҵәахырҭа? Арымарахь 
уцар ҟалаӡом, аминақәа ыҵоуп. 
Уарӷьаралагьы узцом, шьҭахьлагьы 
узыгьежьӡом, анахьгьы-арахьгьы 
анапсыргәыҵа еиԥш иаартуп аҭыԥ. 
Абра Альберт ихшыҩ мацәысра-
ны иааҭагьежьит: уԥсы нымхозар, 
уаӷа иҭархара ԥсыхәа амазар, ухы 
уамеигӡакәа фырхаҵарала ухы 
ақәҵа. Уи иавтомат арожок ҿыц аҭа-
ны, гәышԥыла дышьҭалан, адгьыл 
иҽеиуатәны, иеиқәырццакны ахы-
сра далагеит. Ашыра иалаз аҷкәын 
изгәамҭаӡеит иарӷьа шьапгьы 
шырхәхьаз. Маҷк аганахь днаскьа-
ны, еиҳа иманшәаланы дхысырц 
азы данеиха ауп ихьаа ибызбызуа, 
имцаха ихшыҩ аҿынӡа ианнеи, иус 
зеиԥшразгьы анеиликаа. Аха абра 
имчқәа ааидкыланы, днышьам-
хышгыланы ихьшагьы дазымхәыц-
кәа иавтомат аԥынҵа неига-ааигауа 
мацара ахқәа ақырҭцәа рахь ирханы 
рҭырҟьара далагеит. Уи, ахы игәаҵа 
ианҭашәа, илакыҵ лашьцахо, иԥсы 
шилышәшәозгьы ахысра даҿын…

Альберт чықь хәыҷқәак ршьапаҿы 
дшышьҭаз, иԥсы ааит. Иара иаҳауан 
ахысбыжьқәа иаҳа имаҷны. Иблақәа 
анааирт ибеит Кәыҵниа Рамазани, 
Адлер аҟынтәи аказак ҷкәын Серге-
ии.

- Иамуӡеит, Рома, ҳусқәа маншәа-
ламхеит, - иҳәеит уи, аарлаҳәа ибжьы 
ицаз мчыла иааго. 

- Уҽумырҵысын, ҭынч ушьҭаз, зегьы 
бзиахоит, - иҳәеит Рамазан.

- Ҳаҷкәынцәа еибгоума? – дҵаа-
ит Альберт, иҩыза иажәақәа рҵакы 
ихахьы имгакәа.

- Ааи, еибгоуп. Иумаҳаӡои рхысб-
жьқәа? – иҳәеит аԥсуа ҷкәын, ахәра 
ӷәӷәа змоу иҩыза игәы ирҭынчра-
зы. Уи зҳәоз иаргьы ишьапы хәын, 
рганаҿ ишьҭаз Сергеигьы хыџьара 
дырхәхьан.

- Саҭашәымҵан, сара уаҳа сыл-
шом ари арыцҳара шыҟалаз атәы 
алацәажәара. 

Ари агәыԥ иалаз ҩажәи жәаҩа 
ҩык рҟынтә жәаа-ҩык ҭадырхеит. 
Иаанхазгьы ахәра змоуз ҳәа аӡәгьы 
дыҟам. Ус ишыҟазгьы иҭахаз рҩыз-

цәа рыԥсыбаҩ уа инырмыжьӡеит, 
ақырҭуа фашистцәа рнапаҿы иҟа-
ларатәы инымхеит. Абра ари аҽны 
Аԥсны ахақәиҭраз зхы ақәызҵаз 
аԥсуа, аурыс, аҟабарда ҷкәынцәа 
доусы дахьиз идгьыл гәакьаҿ анышә 
дамардеит. Урҭ дрылан Тҟәарчал-
тәи, ҩажәи быжьба шықәса рыда 
зызнымҵаз асанинструктор апоет 
Саида Делԥҳагьы…

- Ҳара ихәлаанӡа уаҟа аԥ-
слымӡраҿы ҳашьҭан, -  игәалашәоит 
Кәыҵниа Рамазан. – Убраанӡагьы 
Альберт иԥсы ҭан. Ахәылԥаз асааҭ 
быжьба рзы ауп иԥсы анихыҵ. Гәы-
намӡарак аныԥшуамызт уи ихиҿы.

Иԥсы цаанӡа снапы ӷәӷәаӡа иаа-
никылеит, хьаа дук зныԥшуаз иблақәа 
рыла ириашаны дсыхәаԥшуа абас 
иҳәеит: «Рома, сашьа, сара уажәы 
абри аамҭазы уара уда суасиаҭ 
засҳәаша даҽаӡәы дсымам. Уа-
аӡырҩы. Иҟасҵаз акгьы хьаас исы-
мам, сахьхәуам. Сыԥсҭазаара аҵкыс 
хәы змоуз даҽа акы сымазҭгьы, са-
меигӡакәа ҳашьцәа шәзы иасҭон.  
Сызлауҳәо абри ауп: сыԥсыбаҩ абра 
ишышьҭоу инумыжьын, сани саби 
ирызга. Сшаҭарымҵашагьы усы-
зрыҳәа. Абри ссааҭгьы ганы унапы 
иамӷаҵа, уареи сареи ҳаешьара 
иадырганы иныҟәга»… Абар снапы 
иахьахоу Альберт исааҭ…

Иҩыза иуасиаҭ аҵыхәтәанӡа 
инаигӡеит Рамазан: уи иара 
дышхәызгьы, изшьапык шимыхәоз-
гьы, дҳәазо мацара Альберт иԥ-
сыбаҩ алигеит. Агоспитальгьы 
дырзышьҭамҵеит, акостыльқәа кны, 
Аԥсуа қыҭа дрыцны дааны иара 
инапала анышә дамеидеит.

*** 
Гагра ааигәара аибашьрақәа цон. 

Уаҟа еибашьуаз абаза ҷкәынцәа 
срызцеит ҽнак. Исгәалашәоит, урҭ ру-
аӡәк (исцәеиламгозар, Албыраантәуп, 
Ганшоҟәа Али иакәхап) абас сеиҳәе-
ит:

- Ишсаҳаз ала, ҳҭаацәагьы ҳу-
сурҭақәагьы ааныжьны, ҳхатә 
усқәагьы ишбжаҟаҵаз икажьны 
ҳашьцәа ҳрыцеибашьырц абра 
ҳахьааз азы уахь џьоукы ҳгаӡаны 
ҳрыԥхьаӡоит, иаҳхыччоит.

- Иҟаларгьы ҟалап зхатә ус ада ари 
адунеи аҟны акгьы иашьҭам, зымгәа 
иазҳаз, зҟаԥҵә кылшьшьы, зыхьтәы 
хаԥыцқәеи зимпорт машьынақәа 
рԥенџьыр зхы кылзырԥшуеи, ҵарҭы-
шала «аԥара ҟаҵо» идәықәу џьоукы 
шәхыччарц, - сҳәеит сара.

«- Аха дара роуп шьыжьы инаркны 
хәлаанӡа изхыччатәу, аччархәқәа. 
Ҳара ҳажәлар ахаангьы ишәхыч-
чашам, инакәызаалакгьы  ргәаду-
рақәа шәоуп. Ҳажәлар рхы иладу-
хашт (илаҽхәоит) Агыр Альбертгьы. 
Уи иҩны ибжаҟаҵаны инхазаргьы, 
ауаҩы уалс иду наигӡеит. Абри аду-
неи аҟны имаҷым азалымдарақәа 
ахьыҟоу, изызҳауа абиԥарақәа 
рымҩа арлашоит, хаԥхьаҟа игыло 
иара иеҵәа – афырхаҵара, апату, ала-
мыс рыеҵәа акәны.

Иацҵаны исҳәаша абри ауп: 
ҵыхәаԥҵәара змам еибашьракгьы 
ҟамлацт. Аԥсынгьы аибашьра зным-
зар зны еилгашт. Излеилгашагьы 
аиааиралоуп, сара схаҭа уи агәра 
ганы сыҟоуп. 

Мыхц ҚЬАРЫМ
Агазеҭ «Абазашҭа»

«С-солдаҭ, уҿаԥхьа схырхәоит сара»Иахьа ҳахьгылоу аҭыԥаҿы еила-
шуан аибашьра хлымӡаах. Гәымсҭа 
аӡиас нырцәи-аарцәи еиҿагылан 
мчылеи хыԥхьаӡаралеи еиҟарамыз 
ҩ-рык. Нырцә игылан арҳәцәа – 
ақәылаҩцәа, аарцә – Аԥсадгьыл ахь-
чаҩцәа. Сара иахьеиԥш исгәалашәо-
ит август анҵәамҭазы аӡы ҳарны 
схәыҷқәеи сареи аҩныҟа ҳанынхала 
излагаз аиҿахысра. Акырцх аиԥш 
акәын ишлеиуаз ахы, Ацҳа Ҟаԥшь 
аҿы аӷацәа ирцәыргаз атанкгьы 
ахәаҿы игылан, измырхыз рахь ахы 
рханы икшон ишалшоз. Убри аамҭаз 
адгьылҵысра иалагеит, аԥсы ҵаауп 
ҳәа ирҳәо башамзаап, хыма-ԥсыма 
ааҵра саваланы сҽысҵәахит. Амра 
аҭашәарахьы инеихьан. Аибашьцәа 
рхыԥхьаӡара азҳара иаҿын. Уахын-
ла алашьцара рҽалакны Гәымсҭеи 
Ачадареи иԥшыхәуан аӡәырҩы 
ҳаибашьцәа. Шәазхәыц, уи шаҟа 
иус хьанҭаз, аха асолдаҭ иуалԥшьа 
наигӡон. Избаз исаҳаз ауха самыр-
цәеит, ианааша схәыҷқәеи сареи ҳа-
аидкыланы сан лаҳәшьа лахь Аҷан-
дараҟа ҳаргеит. Иаанхеит ара сани, 
саби, саҳәшьаду Кәаталеии, иаанхеит 

аибашьцәа млак-хьҭак иадмыркырц, 
ацәҟьара икыдҵаны зыԥсы ҭырху-
аз ақыҭаҿы. Ахҵәацәа здызкылаз 
Абзыԥ қыҭақәа аҳәсеи ахәыҷқәеи 
рыла иҭәит, ахацәа усгьы еибашьуан. 
Ах, анаџьалбеит, иҟаларызеишь ҳәа, 
ҳаԥшын уахи-ҽни. Ԥыҭрак ашьҭахь 
Ешыра ақырҭуа танкқәа алалеит ҳәа 
ажәабжь бааԥс наҩит Аҷандаранӡа. 
Исгәалашәоит, Мидара адәы аӷш 
ҵлақәа рыҵаҟа ҳгыланы ҳқьызқьы-
зуа ҳанҵәыуаз. Арҭ аҩымшк рыб-
жьара ҳӡахықә инаваршәны иҟалеит 
аҿаҳа-ҿымҭра, уаҩ дызхым адгьы-
лаҿ иахьа ишаҳаҭуп амзаҿа зхагы-
лоуи аџьар зхарсуи аҳаҭгәынқәа.

Гәымсҭатәи афронт, ари Аԥс-
ны аибашьцәа аӷьырак еидызкы-
лоз, ихадаз фронтын, аха Ешыраа 
еиҳа ирыхьымӡӷны иршьон, ԥхьаҟа 
ицатәуп анырҳәалак, аԥхьа инагы-
лан рҿынархон. Жәытә-натә аахыс 
ҳажәлар рҿы иҟоуп абри аҩыза 
аҳәамҭа: «Ешыра хаҵа дгьылуп» ҳәа. 
Урҭ ауаа нагақәеи ахацәа ӷәӷәақәеи 
аӡәырҩы саргьы сырхаануп. Урҭ ир-

цырҟьоуп иахьа ҳхақәиҭра лаша 
иаҵаиоу 56-ҩык Ешыраа ҳҵеицәа 
дауаԥшьқәа. 

Урҭ рыхьӡала иҟаҵоу маҷуп макьа-
на, иҳәам ирыхәҭоу ажәа, иҳәам 
ирыхәҭоу ашәа. Уи иҳалымшац ауп, 
аҷкәынцәа, ҳаҭашәымҵан! Иреиӷьу 
баҟаны иҟалоит, дара рхы зқәырҵаз 
аус ҳара иԥхасҭаҳамтәыр.

Шаҟа быӷәӷәоузеи аԥсуа ан, 
шаҟа идуузеи бдоуҳа, бара бҳақ 
ауп еиқәзырхаз Ҳаԥсадгьыл! Ҳара 
ҳқыҭаҿы иҟоуп жә-ҩык хабарда иб-
жьаӡыз аҷкәынцәа, 32-ҩык аҭынч 
уааԥсырагьы ахы иадыргеит ҳаӷацәа. 
Ҳқыҭаҿы дыҟоуп Саҭанеи, ан-
аҳақшәаҩ, ԥшьҩык зԥацәа ҳхақәиҭра 
лаша иаҵаиоу Тома Аҩӡԥҳа.

Ешыра хаҵа дгьылуп – даҽазнык-
гьы иҭысҳәаауеит сгәы. Абас 
згәыжәла ӷәӷәоу ауаа ахьынхо ад-
гьыл аҿоуп дахьиз ҳаибашьра аԥыза 
Аԥсны Афырхаҵа, Аԥсны Раԥхьатәи 
Апрезидент, жәлары зегьы зыгәра 
ргаз, Аиааира дугьы зчаԥаз Влади-
слав Арӡынба. Уи ҳаԥсуа жәытә ҭо-

урыхи ҳхьыԥшымраз ақәԥареи иа-
леисеит илаша-лашо исахьа. 

Ҳара ҳнеилароуп адгьыл абзиаба-
ра шҳацу, ҳазнапык иакызар абџьар, 
егьи иакызароуп акәаҭана, абраҟагьы 
жәҩахыркны ҳаидгыламзар ҳалша-
рақәа маҷхоит. Аибашьра ирацәаны 
иацуп агәамсам. Уи анаҩс аҽры-
цқьареи аҽеилыргареи аамҭа рацәа 
аҭахуп. Имариамхеит напсыргәыҵак 
азна иҟоу ажәлар ҳзыҳәангьы уи 
аиаша аҟынӡа анеирагьы. Шәахәаԥш 
иахьатәи ҳҭагылазаашьа шыҟоу: ҳҵа-
бырг аасҭа ҳамц еиҳауп, ҳаира аасҭа 
ҳаԥсра еиҳауп, ҳгәабзиара аасҭа 
ҳгәамбзиара еиҳауп, ҳҳәынҭқарра 
ауадаҩра ду иҭагылоуп. 

Абарҭқәа зегьы хымԥада 
ирызхәыцтәуп!

Сара сеибашьҩымызт, аха еи-
башьуаз аҷкәынцәа аӡәырҩы ргәы 
иаланы ирҳәо саҳахьеит ииашам 
ахәшьарақәеи алкаақәеи шыҟаҵаз 
абраҟагьы. Аибашьра ааигәа иҟа-
мыз «агәымшәақәеи», «леуан-
рааи», «афырхацәеи» сара сзыҳәан 

шәцәаԥҽыгақәоуп, абри аҩыза 
шәхы иаҭәашәшьазар шәлыԥсаахь-
шәашәақәоуп, шәа шәҟынтәи бзиа-
рак сазыԥшым. Шәара илашәырҟәит 
аибашьҩы иаҳаҭыр. Дара шәре-
иԥшуп, шәагьреицәоуп убри аҩыза 
«аус бзиа» рзыҟазҵазгьы.

Абарҭқәа иаарымадан исҳәар 
сҭахуп ишиз сара сзы идеиа ҿыцк, 
«Ахаҵа-ихаҵа» ҳәа иалкаазарц шьар-
да зџьабаа рацәоу аибашьцәа. Ашьеи 
алаӷырӡи рылахәмарра аӡәгьы азин 
имаӡам. Иҟазар изхашҭыз Лаҭатәи 
атрагедиа, Марттәи ажәылара, Очам-
чыра адесант аӡхыҵра, Рада хәыҷы 
ишлызныҟәаз ақырҭуа фашистцәа? 
– иуасҳәои, уареи сареи ҳаимҩа-
лацәам, сара сыԥсы ахьынӡаҭоу 
исыцуп урҭ рхьаа, Сеибашьҩы, с-сол-
даҭгьы зегьы дрылыҳәҳәо дҳараску-
еит, исҳәоит, еиҭасҳәоит еицырдыруа 
ацәаҳәақәа:

С-солдаҭ, уҿаԥхьа схырхәоит сара,
С-солдаҭ, уи суалуп сара!
Аиааира нагӡаны Анцәа иҟаиҵаа-

ит, Анцәа ҳиргәырӷьааит абри аҟара 
игәаҟхьоу ажәлар!

Лиолиа ТӘАНԤҲА 
(аизга «Сышьҭа»  аҟнытә).

«Сара сзеибашьуаз 
Аҧсадгьыл аиқәырхаразоуп»

Зегьы – Аиааиразы
Аибашьра еилгеижьҭеи 30 шықә-

са шҵхьоугьы уи иалахәыз, иара 
зхьысыз аҭаацәарақәа рзы, ҷыдала 
ихьанҭоу гәалашәароуп.

Арҭ амшқәа рзы Аԥсуа-абаза 
конгресс аофис аҿы, еицырды-
руа ажурналист Екатерина Бебиа 
лнапхгарала имҩаԥган аибашьраҿ 
иҭахаз аҵеицәа ранацәеи амеде-
иҳәшьцәеи реиԥылара.

Аиԥылара аартуа, Екатерина Бе-
биа еизаз идлырдырит аибашьраан 
зыҷкәын дҭахаз Ирина Анқәаб-
Амҷба,  иҭахаз рҭоурых лыцеизыз-
гоз Лиуна Шармаҭ, Аида Ашәԥҳа, 
аибашьра иалахәыз амедеиҳәшьа 
Нанули Ашәба, Марина Бганба.

Ирина Анқәаб-Амҷба лыҷкәын 
Дима Амҷба 18шықәса ракәын 
ихыҵуаз еибашьраҳәа абџьар 
шьҭыхны данцоз, иара иаб Алик 
Амҷбагьы деибашьуан, урҭ рҭа-
ацәара рҭоурых иазкны илыҩхьеит 
Екатерина Бебиа Кәтолаа ирызк-
ны иҭлыжьыз раԥхьатәи лышәҟәы 
аҟны. Ахьаа ду згәыҵаҵәахәу ан 
афрыԥҳәызба еиҭалҳәоит иаа-
зыркьаҿны лҭоурых: «Сынтәа иаз-
гәаҳҭо Аиааира нагӡахааит. Ҳара 
ҳхәыҷқәа  рхала ракәым иҭахаз, урҭ 
зегьы иҭамхазшәа иаабоит, ҳиааи-
ра мцурамхар, сыҷкәын 18 шықәса 
ихыҵуан аибашьра дандәықәлоз. 
«Сара ашколаҿ исдырҵахьеит 
абџьар акышьа, ахысшьа» иҳәеит 
иара. Аибашьраҿ дҭахеит, аибашьра 
ашьҭахь машәырла артҟәацга им-
пыҵаԥжәан дҭахеит иаанхаз лԥа 
заҵәгьы. Аԥсҭазаара нҵәон агәаҟра 
ианиаз уи рыҽнамаданы имҩа-
сызҭгьы. Ирина лыԥшәма Алик 
Амҷбеи лареи ргәырҩа иаиааи-
ны драаӡеит аҵеи Рауль, уи иахьа 
дыҵәҩаншьапны, дгәыҭгаганы 
ихәаԥшуеит. 

Екатерина аиԥылара иалахәыз 
идлырдырит Аида Ашәԥҳаи аиурист, 

аусеилыргаҩ Лиуна Шармаҭ-ԥҳаи 
(иахьа амузеиаҿ аус луеит).

«Аибашьра ацара рылымшазар-
гьы, аԥсуа радио аус ахьауаз иааит 
ҳабашәыхәо ҳәа, даргьы саргьы 
иҭахаз рҭоурыхқәа реизгара ҳаица-
лагеит. Лиуна лнапала акартотека 
ҟалҵеит, иаҳзааиуан Лиудмила 
Хьыбба, Мадина Аргәын еицҳац-
храауан», – лҳәеит лара. Анацәа 
рпатреҭқәа ргәыҵакны инеиуан, 
нас ицон иҭахаз рҭаацәа рышҟа. 
Ихьанҭан даараӡа уи аус амҩаԥ-
гара. Зыԥсадгьыл зхы ақәызҵаз 
идырымкәа инымхандаз ҳәа. 
Лаҭатәи атрагедиаҿы иҭаблыз 
рыхьӡгьы рыжәларгьы убра азе-
иԥш нышәынҭра ҳҭатәаны аҵәыуа-
ра инеиуаз аҭаацәа ҳрыҿцәажәа-
ны рсиа шьақәҳаргылеит. Лиуна 
Шармаҭ илгәалалыршәон: «Зны 
Кобахьиаа рҭаацәараҿы ҳнеит, 
дхаҵамԥҳәысын даара  ан, 
лыҷкәын дҭахагәышьеит, «и-Аԥсны 
азы дҭахеит, сизыгәдууп», лҳәеит. 
1978-тәи ашықәсазы Шеварнаӡе 
Аԥсны дааны даныҟаз, диҿагылан 
диацәажәеит «шәызҿу хықәкыс 
иамоузеи» ҳәа. Ари ҳара ҳџьабаа 

рбандаз ҳәа акәым ҳзаашьҭыз, 
ҳара ҳакәым зџьабаа ыҟоу, абарҭ 
иҭахаз рџьабаа ауп иаҳмырӡша, 
усҟан даҽакы ҳазхәыцӡомызт, абри 
ҭоурыхуп, – абас ихлыркәшоит Лиу-
на лцәажәара.

Аибашьраҿ хаҵамԥҳәысҵас зхы 
аазырԥшыз Нанули Ашәԥҳа лы-
лаӷырӡқәа ддырцәажәомызт, «ис-
цәыхьанҭоуп даара аныҳәақәа 
рахь анеира, сыбла ихгылоуп 
иҳацәҭахаз рсахьақәа. Гәдо-
уҭа сиқәшәеит Оҭар Ԥалаванӡиа 
(Душман), иасҳәеит мрагыларатәи 
афронтахь сцарц шысҭахыз, Мари-
на Бганба дысирдырит. Сҽеиқәыр-
шәаны лара лыбзоурала сцеит, 
ишылашьцаз вертолиотла ҳаԥрит, 
ҳвертолиотгьы еихсит, аха иаҳма-
ахеит, иҳахҟьеит. Ҭхьына идыртәе-
ит, уантәи Џьгьардаҟа сцеит, нас 
аибашьра ҳналагылеит. Марина 
аума лыллыршон, Тамшьтәи ажәы-
лара далахәын, аԥышәа лоухьан. 
Лаб ахәра аниоу Гәдоуҭаҟа агоспи-
таль ахь дганы дылхәшәтәит, ишьа-
пы дышнықәгылаз дхынҳәит арахь, 
далалеит Душман игәыԥ.

 Оҭар Ԥалаванӡиа еизигеит 38-
ҩык аурысцәа, нас аԥсацәагьы ҳала-
леит, уа иалан адыгақәа, џьоукы-џьо-
укы аԥсуаа раасҭагьы ауаҩра 
аадырԥшуан, ҳара аиҳәшьцәа ре-
иԥш иаҳхылаԥшуан, иҳаҵашьы-
цуазгьы ыҟан. Аҷкәынцәа рҳәоу  
еиқәшәаны иҟан, уи ыҟамзар ҳзаиа-
аиӡомызт. Аԥсуа гвардиа иалаз, Аф-
ганисҭан еибашьуаз, аԥышәа змаз 
ҳамамызҭгьы ҳара ҳзаиааиӡомызт. 
Ҳара ҳгәыԥ иаҵашьыцуан зхысҳәа-
ауа, зны аимадарала иаҳзааит абри 
аҭыԥаҿ шәнеи ҳәа,иахьҳарҳәаз 
ҳаназааигәаха – ақырҭқәа ҳаӷацәа 
тәан уаҟа. Нас узҭаху абри аҩыза 
узеиҿикаауама, ҳара иҳаимҳәеит, 
аха ҳаиҳабы идыруан уи ҟазҵоз. 
Ашәҟәқәа изынарышьҭуан, уҽе-

иқәкны, узҿу уаҟәыҵ ҳәа,  избанзар, 
иԥышәа еибашьышьа иацашьыцуан. 
Душман Кәтол ҳаннеи, даара адис-
циплина ҟаиҵеит, иакәымла зхы 
мҩаԥызгоз зегьы рҽааныркылеит, 
аҷаԥшьарақәа еиҿыркааит, Славик 
Бебиа ҳаиҳабы иакәын. Ииуль 2 рзы 
Тамшь адесант аныӡхыҵуаз 2-са-
аҭк ухы узышьҭыхуамызт, ҳаӷацәа 
ашкол иҩнатәаны ихысуан… Ҳгәыԥ 
зегьы ҳаибганы ҳалҵит. Уи зегьы 
аиҳабы ибзоуроуп. Ҳара Аҭара 
ҳаҟан, Тамшь, Лабра, Кәтол, ҳахьы-
рышьҭуаз ҳцон.

Иахьазы сара сзыҳәо, аидгылара 
ҟалааит, ҳ-Аԥсны ҳхәыҷкәа ирзаан-
хеит, иқәӷьацааит» – абас ихлыр-
кәшеит аибашьҩы, амедеиҳәшьа 
Марина Бганба лгәалашәара.

Еизаз зегьы аныҳәа рыдныҳәало 
иқәгылеит Иза Ҳагба, Аԥсуа-аба-
за конгресс анапхгаҩы  Ҭемыр Ре-
икәаа. Иара убас  Екатерина Бебиа 
лнапаҵаҟа аԥышәа иахысуа асту-
дентцәа. Абасеиҧш аиҧыларақәа 
ыҟанаҵ ҳгәалашәарақәа рыҽдырҿы-
цуеит. Афырхацәа ргәалашәара ҳара 
есымшагьы иаҳуалҧшьоуп.

Наира САБЕКИА

20 шықәса рыҩнуҵҟала, журналистк иаҳасабала хаҭала, аибашьра аве-
теранцәа  ирызкны акьыҧхь иазсырхиахьоу астатиақәа маҷым. Аха урҭ 
рҟны, шамахамзар, сыуацәеи-сҭынхацәеи рыӡбахә азааҭгылара цәаҩас 
исымамызт. Аҧсны Аџьынџьтәылатә еибашьра иалахәыз, аха уи амцашы-
ра еибганы иалҵыз саб  Беслан Гәажәба  2001 шықәсазы иаамҭанымкәан, 
56 шықәса дшырҭагылаз иҧсҭазаара даналҵ ашьҭахь, 2001 шықәсазы, 
цәыббра 27 рзы иҭыҵыз агазеҭ «Аҧсны»  (№51-52)  аҟны искьыҧхьит саб 
иахь исымаз ахьаа иснарҩыз, уи ихаҭареи аибашьра адәаҿы дызлагылаз, 
ихигаз зныҧшуаз астатиа. Усҟан, ААУ афилологиатә факультет ажурна-
листика аҟәша, ахҧатәи акурс аҟны аҵара сҵон.

Иҟалап аҧсуаҵас иҧшӡамзар?! «лаб ахьиакәу азы длырҽхәеит»- ҳәа аӡәы 
агәаанагара иоургьы. Аха мап!  Аӡәы авба зласиҭаша ала саб ихыҧша иац-
сымҵеит, аха дызлеибаркыз иуаҩреи, ихаҭареи, илшареи срыцәхьамҵит, 
ишыҟаҵәҟьаз сазааҭгылеит.

Аӡәы сахҭниҟьарым сгәахәуеит, статиа заҵәык саб ихьӡала аҩра, уи изк-
ны сара  сеиҧш даҽаӡәы ишилымшо азгәаҭаны. Сгәы иаанагоит, Аҧсадгьыл 
ахьчаҩцәа зегь рҿаҧхьа исыду ауал, саб иҿаҧхьа ҩынтәны исыдуп ҳәа…

Зыҧсадгьыл ахьчараз хацәна-
мырха игылаз дыруаӡәкын Гәдоуҭа 
араион, Хәаҧ ақыҭа иалҵыз Беслан 
Шәарах-иҧа Гәажәба. 4-ҩык ах-
шара раб аибашьра ианалагоз 
аамҭазы, уи ҿыҵгас иҟаҵаны 
уахыкгьы иҭаацәа дрыламтәе-
ит. «Сеиҵбацәа ахы иаҿагылоуп, 
сара аҩны сышҧатәои, ма ихәу 
аӡә дышьҭысхып (далызгап), 
мамзаргьы аҽаӡәы ианилым-
шо ихаҭыҧан сгылап» – ҳәа 
ддәықәлеит ихатә бџьар ши-
мамызгьы. (Исгәалашәоит Гагра 
ахақәиҭтәраан «аҩны ҳәызба дук 
ҳаман» иган иаваҵаны аибашьцәа 
рышьҭа дышхыз, аҧхьа дзышьҭу-
адаз абџьарда?!). Усҟан, абџьар 
зманы, аҩны зҽыҵәахны итәазгьы 
ыҟан, урҭ аӡәгьы изыгәаҕьуамызт 
еибашьра ицоз абџьар рыҭара, 
уи ацынхәрас, «зны уаанымгыло, 
уара уцар аума ҟауҵома» – ҳәа 
зҳәозгьы ыҟан.

Зыҧшра шыҟаҵатәымыз «зны», 
«уашьҭан» - ҳәа ишыҧштәымыз 
рзеилкаауамызт, аибашьра амца 
ашыра ҳазлагылазгьы зынз-
мырҧшуаз ракәын.

Ҵоуп,хара имгакәан, саб 
абџьар инапаҿы иоуит. Уи акәхе-
ит,настәи ахаҵа имҩа иара изы 
иуадаҩмызт, дызлааӡаз, дзышь-
цылахьаз акәын. Хаҵаҵас ишаз – ари 
ауаҩ, згәы ҭрысны шьҭахьҟа ихьаҵу-
аз дреиуамызт, уи аибашьраҿы маца-
ра акәмызт, аҧсҭазаараҿгьы дфыр-
хаҵан, еснагь аиаша иазықәҧоз, 
иашала еибаркыз, уи иаҩымсуаз 
иакәын. Аҕа цәгьа иҿаҧхьа мыцхәы 
дыџьбаран, аха дызҭахыз-ииҭахыз 

ауаа рҿы дгәыбылҩын, урҭ рҿы 
ҳаҭыр дугьы иқәын. Иламыс, иуаҩра 
хараӡа иҳаракын, аҧсуа ҵасла иц-
назгоз дыҟамзар ҟалап. Иҽықәтәара, 
ичеиџьыка, исасдкылара уҳәа изал-
шомызт акы иалаҩашьарц.

Хаҭала, сара ас еиҧш аҟазшьа бзи-
ақәа змаз аб дахьсымаз аҟнытә, на-
сыҧ змоу аӡә сакәны схы сыҧхьаӡо-
ит, еснагь сгәы иладууп.

Аибашьраҿы Беслан Гәажәба 
далахәын Ака Арӡынба напхгара 
зиҭоз 2-ти абаталион. Ари абаталион 
еиҿкаан Дәрыҧшьаа, Ҟәланырхәаа 
уҳәа агәыҧқәа рыла, урҭ рхыҧхьаӡа-
ра наӡон 250-ҩык рҟынӡа, еицыз 
зегьы Беслан бзиа деицырбон, еиҳа-
бык иаҳасаб алагьы пату иқәырҵон, 
иажәа иазыӡырҩуан, насгьы агәым-
шәара, агәаҕьра имаз оумашәа из-
бозгьы рацәаҩын, иагьиҿыҧшуан. 
Ажәылара ҕәҕәақәа рышьҭахь иа-
анааидтәалалоз «Беслан игәым-
шәашьа» атәы еибырҳәон изгәдуны.

Уи дрылахәын ажәыларақәа 
рацәаны: Шрома ахақәиҭтәра, Каман 
агара, Ахбиук аҭарцәра, иара убас, 
ахырҕәҕәарҭақәа рҿы дыҟан: Ешы-
ра, Уаз-абаа, Бырцха. Аиааира амш 
даҧылеит Егры ацҳаҿы.

Беслан, ахаҵа гәы шизҭаз,дшеи-
багаз атәы шьақәирҕәҕәоит, ице-
ибашьуаз иҩыза, изныкымкәан 
ахәрақәа заухьаз, аха урҭ ириааиз  
Заур Оҭырба. «Аибашьраҿы зегьы 
хымҩаҧгашьала еиҧшым, иҟоуп 
излымшо, згәы ҭрысуа, шьҭахьҟа 
ихьаҵуа. Аха, Беслан урҭ аҟаз-
шьақәа ицәтәымын, уи илшара ха-
раӡа иҕәҕәан, аҷкәынцәа аиҵбацәа 
анихәаҧшуаз, еиҳа ргәы ҕәҕәахон, 
рылшара иацнаҵон. Агәымшәа-
реи ахаҵареи шилаз атәы ҳәашьа 
амам. Аибашьра аганахь ала даара 
ихы бзианы иааирҧшит. Қәралагьы 
дҳаиҳабын, ҳагьиҿыҧшуан, ҳагьи-
зыӡырҩуан, игәымшәаразы, ихаҵа-
разы иаҳаҭыр аабон еицыз зегьы. 

Хаҭала,сара сгәы иаанагоит еилҟьаз, 
насгьы, инамыцхәныгьы иласыз, 
«амца иақәуҵар имбылуа» ззырҳәоз 
уаҩын ҳәа».

Ҧхынгәы 15-16 рзы, Шроматәи 
ажәылараан, раҧхьа ишьҭаз адҵа 
ҕәҕәа шынарыгӡоз атәы игәалаир-
шәеит Заур: «Адҵа ҳаман, ақырҭцәа 

ықәцаны, аҭыҧ ҭарцәны,амҩа ры-
цқьаны, Аҟәа алалара ада ус ыҟам-
кәа аҟаҵаразы. Уаҟа, даара аиҿахы-
сра ҕәҕәа ҟалеит, иҭахази ахәрақәа 
заузи рхыҧхьаӡара маҷмызт.

Усҟан, Беслан ҧхьаҟа ацара игәы 
шазыҳәозгьы, ахәра зауз иҩызцәа 
ныжьны дцомызт, – «абаақәа, ари 
ацхыраара иҭахәуп»,– ҳәа ибжьы 
уаҳауан еснагь. Арахь ахәцәа згоз 
амашьынақәа уаанӡа анеира рыл-
шомызт, имазеингьы иабаҟаз?! Аха 
иара урҭ рҭыҧ иқәҵаны, ма аӡәы 
инапы ианҵаны, ҩаҧхьа иҩызцәа 
еибашьцәа иҽырхьигӡон.

Сааҭқәак рыҩнуҵҟала, ҳадҵа ана-
гӡара ҳалшеит, аха ашьҭахьгьы аҧс-
гаха ҳарҭомызт ҳаҕацәа, рҽазыршәон 
иахьахаҳцаз аҭыҧ ахь ахынҳәра. 
Уеизгьы, артиллериатә бџьар хкыс 
ирымамыз арбаныз?! Меигӡарых-
да абџьар мца ҳажәырҵон, аха 
ҳаргьы ҳҽырҕәҕәаны ҳаҟан, ҳҭыҧ 
ҳахыҵуамызт. Ус, ҭаха ҳарымҭакәан 
хаха иҳажәларц иандәықәла, Бесла-
ни сареи ҳназлаз 12-ҩык аҷкәын-
цәа рымҩа ҳкит. Излааиуаз амҩа-
ла, хҩы-хҩыла, хәба-фба метра 
ҳабжьаҵаны, ҳаҽшаны ҳтәеит, ҳрым-
бартә еиҧш.  Рааира ҳазыҧшуа ҳахь-
тәаз, иҳацеибашьуаз ҳҩыза ҷкәын 
Игор Цыгәба «бжьык саҳауеит» 
– иҳәеит. Сара, схы ҩышьҭыхны са-
нынаҧш избеит, ҳара ҳахь аӡәы ихы 
рханы дшаауаз. Уи бџьар ҳәа акгьы 
икымызт, ишьапқәагьы хтын, дшааиу-
аз длатәеит дӡырҩуа, ҳаҕацәеи ҳареи 
рацәак ҳабжьамызт, ҳабжьқәа еигә-
ныҩуан аҟнытә.

Азныказы, Беслани сареи ҳҩагыле-
ит, аха ҳара даҳтәу, ҳаҕацәа дреиуоу 
ҳзеилымкааит, цқьа ҳанихәаҧш, ҳара 
еибадыргас аиаҵәа цахақәа иҳа-
маз идҳамбалеит. Нас ауп дызусҭоу 
ҳдырырц «руки в верх» ҳәа ҳабжьы 
аниқәҳаргаз. Иара дҩагылеит, агра-
ната кны, дышҳахәаҧшуаз амацәаз 
аахихит, «ҷық» ҳәа абжьы ҳаҳаит, иа-

гьеилҳаргеит уи абжьы закәыз, на-
сгьы 4 секундк рышьҭахь иҭҟәац-
раны ишыҟаз. Беслани сареи,аҕа 
илҳмыршеит иикыз аграната ар-
шәра, иара уа импыҵаҧаҳжәеит.

Абасала, Беслани сареи 
ҳҧышәа иабзоурахеит ҳҩызцәа 
реиқәырхара».

Аибашьра атема алацәажәара 
даналагоз, акыр ишицәыуадаҩыз 
уаҩы ибартә иҟан Заур. Избанзар, 
уи ашьаарҵәыра дызлагылаз зегьы 
асахьақәа ака-кала ибла ихгылон 
ҳәарада. Аха игәалашәарақәа 
аки-аки еишьҭаланы ицәырҵу-
ан. Урҭ агәалашәарақәа ируакуп, 
уажәы дызлацәажәо ахҭысгьы: 
– «Исгәалашәоит медиаҳәшьас 
иҳацыз, Мыркәылатәи аҭыҧҳа 
Марина Амқәаб-ҧҳа ахәра ҕәҕәа 
анлоу, лнапы лыхәра иадкыланы, 
ергьҳәа деихо дшааиуаз Беслан 
ианиба, иҩызцәа дрылҵәрааны, 
али-аҧси рыбжьара лара лҟынӡа 
дшынаӡаз. Аҧҳәызба дахьыҟаз 
аҭыҧ шәарҭан аҟнытә, еиҳа 
иахьыҧхьакырҭаз, аҧсҭа ашҟа, 
бахәраны иахьыҟаз, ахаларагьы 
ахьыцәгьаз дхеигалеит, ахқәа 

дырцәихьчарц. Уахь ахалара даара 
ицәгьан, ихәу думаны акәым, ҳара 
ҳхала ҳанхалозгьы ҵлак, ма дацк 
ҳацмырхыраакәан ахалара ҳалшо-
мызт. Аха Беслан иага  џьабаа иба-
заргьы, илшара зегь еизыркәкәа-
ны ицхыраара лиҭеит аҧҳәызба. 
Аҵыхәтәан ихьӡеит аҷкәынцәагьы, 

урҭгьы ҳәарада,ахьаартәага 
агәыр уҳәа ацхыраара лыгыр-
мыжьит, аха Беслан уеизгьы 
длыдымҵит. Уахык шаанӡа, 
аҷкәынцәа инеимда-ааимдо, 
ршьамхқәа лыҵаҵаны иахьтәаз 

иаргьы ирыҭниҧсахлон.
Абасала, амедиаҳәшьа Марина 

Амқәаб-ҧҳа леиқәырхара ибзоуро-
уп Беслан Гәажәба». Аха уи ашьҭахь, 
акыр ҵхьан еиҧш, лыхәрақәа ирых-
ҟьаны ахәшәтәырҭаҿы лыҧсҭазаара 
далҵит шәҩыла ҳаибашьцәа рыхәра 
ҿазҳәахьаз, рыҧсы аиқәырхара зыл-
шахьаз Марина Амқәаб-ҧҳа.

Беслан  аибашьра амца шыра 
далҵит лыҧхала. Усҟан, уи иажәа 
иалаҵаны лассы-лассы иҳәалон: – 
«ахы санамга, уаҳа ахаан акы саз-
гом»-ҳәа.

Адауаҧшь иаҩызаз, макьаназы 
агәамч цҳафыр змаз, 56 шықәса 
дшырҭагылаз иҟалеит иаалырҟьаны 
машәырла иҭахара. Уи, аибашьра 
ашьҭахь шакәугьы дышҭахаз, 
уеизгьы, еибашьҩык иаҳасабала, 
аибашьцәа рхыҧхьаӡараҿы ихьӡ 
аанхоит, аибашьразы иагьианашьо-
уп «Агәымшәаразы» амедал.

Ҧсыцқьала еибашьуаз, зыбзоура-
лагьы  аиааира ҳгаз, урҭ зышьҭаз 
медалмызт, орденымызт, Аҧсны 
аиқәырхара заҵәык акәын. 

«Леон иорден акәын Беслан 
иқәнагаз»  ҳәа иҩызцәа рахьтә 
изҳәақәозгьы ыҟан. Аха, иара абас 
еиҧш, раҭеикуан: – «Аорден азы 
акәмызт сара сзеибашьуаз, ҳаҧсад-
гьыли ҳажәлари реиқәырхара азоуп, 
уи азы аорден сара саҳәаӡом, ахацәа 
зегьы иаҳуалҧшьаны иҳадуп Аҧ-
садгьыл ахьчара, убри акәӡоуп иха-
дараны сара исыҧхьаӡо».

Аҧсны аиқәырхаразы еибашьуаз 
зегьы фырхацәоуп, уи азы зыҧсы 
зҭииз иқәым ҧсра. Ишдыру еиҧш, 
ахаҵа изы зегь иреиҳау  ахьӡ ауп. 
Ахьӡ арҳара доуҳас иҟоу зегь раҵкыс 
иҳаракуп, еиҳауп. 

«Ахаҵа мышкы диуеит, мышкы 
дыҧсуеит!» – аха зхаҵарамҩа гәа-
дурала иаҳгәалаҳаршәо, ахааназ 
иаҳхамшҭуа дыруаӡәкуп аибашьра 
аветеран Беслан Гәажәба.

Алиса ГӘАЖӘ-ҦҲА

Аишьцәа – Аԥсадгьыл ахьчаҩцәаАқырҭуа-аԥсуа еибашьра хлымӡа-
ах Мрагыларатәи афронт иалахәыз 
рҭоурых шәҟәык ианӡалом. Иага 
шықәса царгьы, иага ԥша хаа бжьа-
сыргьы аибашьра ахәрақәа ӷьашьа 
рықәым. Еиҳарак угәы ҭзырӡыӡаауа, 
ихьу-хьууа уцәа ужьы ианыруа гәа-
лашәароуп ақәрахьымӡақәа рых-
ьӡқәа.

Исҭахуп срыхцәажәарц абри 
аибашьра иалагылаз Ӷәада ақыҭа 
иалиааз ҩыџьа аишьцәа Џьамбули 
(аибашьраҿ дҭахеит) Адгәыри Во-
убақәа. Урҭ рани раби ирывагылартә 
зегь рыла ишәхьан аибашьра иана-
лагоз. Раб Валери, ихшара дрыз-
гәдуун. Акрыура, аламыс,ауаҩра, 
аиҳабы-аиҵбы рхаҵгылара уҳәа 
аҟазшьа бзиақәа ныҟәргон. Убла 
дыргәырӷьон икахәхәа-кахәхәа, 
ԥшра-сахьалагьы аӡәы ишьҭахь 
имгылоз. Урҭ ииашан рааӡара лыб-
зоуран зегь раԥхьаӡагьы зшьа 
иалҵыз, занааҭла ирҵаҩыз ран – 
Димона (Амрика) Лагәлааԥҳа. Уи 
лхәыҷқәа рааӡаразы есымшагьы 
аҭакԥхықәра ду аалырԥшуан. Џьам-
бул аҭаацәараҿы ахшара дреиҳа-
бын, аибашьра ианалагаз ихыҵуан 
21 шықәса, аррамаҵзура далгахьан.

Ҳара ҳиҿцәажәеит аибашьра ахы 
инаркны иалсыз, усҟан 20 шықәса 
ирҭагылаз аиашьа еиҵбы, Аԥсны 
Афырхаҵа Адгәыр Воуба.

– Адгәыр аибашьра ианалагаз 
уабаҟаз, иабауаҳаи?

– Аибашьра ианалагаз Бабышьра 
аррамаҵзура сахысуан, аԥшыхәратә 
гәыԥ «Каҭран» салахәын, еиҳабацәас 
иҳаман Аслан Занҭариа, Аслан Кам-
киа, Владимир Анцупов,Ҭемыр 
Чагәаа. Убраҟа иҳаҳаит асааҭ 11 рзы 
еиԥш, ақәылаҩцәа Агәыӡера иша-
аихьаз. Ҳгәыԥ дәықәлеит уахь, аха 
ҳамҩа ркит, аимадара ҳацәмаҷхеит, 
уи анҳау, ӷба хәыҷык ҳзаашәышьҭ 
ҳәа иҟаҳҵаз аҳәара лҵшәадахе-
ит… 12 сааҭ инарзынаԥшуа амацәаз 
ҳҭакны ҳрыман, аиҿахысрақәа цон, 
верталиотла адәы ҳақәцалан иҳа-
лахысуан. Ҳаиҳабацәа рыбзоура-

ла зегьы ҳаибганы Кәыдры ҳарны, 
Аӡҩыбжьала Кәтол агәахьы ҳкылсит.

– Адгәыр, уеибашьра ахы анбаки?
– Аибашьра закәыз збеит агәыԥ 

«Каҭран» саланы Ануаа рхәы ҳа-
нықәтәаз. Уа ҳаҟан ноиабр мзанӡа.

– Ишәымазма абџьар, атанкқәа 
рыла иҳажәлаз аӷа шәызлаиҿагы-
лаша?

– Абџьар маҷын, аха ес-шьыжьы 
маӡала «ҳрыцҳауан», аахақәак на-
рыҭауа, абџьар хәыҷы-хәыҷла еи-
заҳгон. Тамшь ашколаҿ аԥшыхәра 

ҳцәырҵит, ҳангәарҭа иҳацәшеит… 
нас аиҿахысра ҭаҳҵеит. Ҳанхьаҵуаз 
Абзаркал ҷкәынак даҳцәыӡгәышье-
ит, иахьагьы ихабар ыҟам, дыб-
жьаӡит.

Ноиабр нахыс сара сиасит Ӷәа-
датәи аибашьцәа ргәыԥ «Аԥсны» 
ашҟа, нас ибаталионхаз. Уаҟа ко-
мандирс дҳаман Мушьни Ашәба.

Дџьгьардатәын. Даара аибашьра 
атәы идыруан. Дҭахеит Лабратәи 
ажәыларақәа руак аан. Умчқәа 
анеиҟарам, бџьарла уанеиқәшәам, 
адыррагь уазеиқәырхом. Уи ашьҭахь 
Важьа Ашәба дарҭеит командирс. 
Ҩ-ротакны ишеит: I арота Нодар 
Ашәба деиҳабын, II арота Нодар 
Ажьиба. Ажәыларақәа аныҟалоз 
зегьы ҳаиццон.

– Иҟазма шәгәыԥаҿ шәқыҭа 
иатәымыз?

– Ҳара иҳацеибашьуан «Шьа-
раҭын» иалаз Аркади Чачхалиа 
(Тҟәарчалтәи), Сосо Аршба. Ҳара 
ҳрылахәын Лабра, Кәачара, Цаге-
ра, Тамшь, Қьаҭуан рхақәиҭтәрақәа, 
иалыскаарц сҭахуп иҳацеибашьу-
аз, зықәра маҷмыз аҷкәынцәа, 
иҳаԥхьагылаз аиҳабацәа бзиақәа. 
Убарҭ иреиуоуп: Ԥониа Матуа, Арда-
уан Ашәба, Сериожа Жьиба.

Иазгәасҭарц сҭахуп, аибашьцәа 

абџьарла реиқәыршәара анаҩсгьы 
фатәыла-жәтәыла реиқәыршәа-
рагьы ԥсыхәа змам акоуп. Убраҟа 
абык еиԥш дрывагыланы, фатәы-
ла-жәтәыла еиқәиршәон, аиҳабы 
бзиа Витали Инаԥшьба.

– Еилкаауп, аибашьра иалахәу 
есымша ашәарҭара дҭагылоуп. Аха 
исҭахын иалукаарц зегь реиҳа аԥ-
сра абла уанҭаԥшыз ашәымҭақәак 
ртәы. 

– Усеиԥш иҟаз ашәымҭақәа зегьы 
ҳзы ирацәан. Тамшь ииультәи ажәы-
ларақәа раан 9 мшы атрасса аанкы-
ланы ҳтәан, убра ҳара ҳадагьы 
иҟан, Кәтолаа, Џьгьардаа, Мықәаа, 
Аџьажәаа. Душеҭтәи абаталион 
БМП-қәа рыла ишаауаз, ааха ӷәӷәа 
раҳҭеит. Аибашьыга машьынақәа 

ааба аанкылан. Машьынак абџьар 
рацәаны ишақәыз иҳамԥыхьашәе-
ит. Абџьар еинаҳгалеит. Иҳа-
ман танкк, иӡхыҵит адесантгьы 
«Аградқәа» рыман. Ҳаибашьцәа 
Валери Гоԥиа, Валери Ашәба, Рауль 
Адлеиба, Руслан Агрба, «Каҭран» 
агәыԥ «Музыканты» иалаз Вианор 
Агәхаа (Вика) дызлаз даараӡа ибзи-
ан рхы аадырԥшит. Вианор Агәхаа 
араҟа ҩынтәны ахәра иоуит. Ан-
цәа иџьшьаны, аибашьра деибганы 
далҵит, ианашьоуп «Агәымшәара-

зы» амедал, уи еиҳангьы даԥсазар 
ҟаларын, аха аԥсҭазаара зегьы ире-
иҳау ҳамҭоуп.

– Адгәыр, угәыԥаҿ аҿар ракәын 
еиҳараӡак иҟаз, ишәылазма зықәра 
намӡацыз? 

– Сыбла дыхгылоуп, зегь реиҳа 
еиҵбыз, Ӷәадатәи арԥыс қәыԥш 
Дима Матуа. Уи 14 шықәса ракәын 
ихыҵуаз, ашәара зыхьӡыз ихахьы 
иааигомызт, жәыларацыԥхьаӡа 
дҳацын, уи  диеиԥшын Беслан 
Агрба, усҟан 17 шықәса зхыҵу-
аз. Нас Лаҭатәи ажәылараан за-
лымдарыла иҭахаз, уи хаҵа наӡак 
еиԥш дҳалагылан, аибашьра зегь 
дҳацалсит.

– Сазхьаҳәыр сҭахын Кәа-
чара анҭашәырцәуаз ахҭыс, уи 

хьанҭазма? Шәара шәыда иҟазма 
ишәыцхраауаз аҽа мчқәак?

– Ааи, ҳәарада, Кәачара аҭар-
цәраҿы ибзоуроу рацәоуп Шамиль 
Басаев, уи игәыԥ иманы даҳзааит.

– Адгәыр аибашьраҿы дҭа-
хагәышьеит уашьа еиҳабы Џьам-
бул, ишԥаҟалеи?

– Сашьа усҟан 21 шықәса ракәын 
ихыҵуаз, ҳахьцоз еснагь ҳицын. 
Сентиабр 16, ашьжьымҭан, Цаге-
ра ҳалалеит, амҩаду ахь ҳанкылс, 
ацәыӡқәа ҳауит, сашьа Џьамбул-
гьы дҭахеит, ҩыџьа рхәит – Ҭемыр 
Быҭәбеи, Беслан Агрбеи. Ацхыраара 
ҳмоуӡеит, ҳанхьаҵуаз иҭахеит Шар-
маҭк (дбыргын, мҩанызаҩс дҳа-
ман), Ибрагим Матуа, Тҟәарчалтәи 
аҷкәын Пузик Аџьынџьал, Аркади 
Чачхалиа – ҳгәыԥ аҟынтәи, егьи-
рахьгьы иҭахеит 12-ҩык рҟынӡа. 
Урҭ ралгара уадаҩхеит, ахымш 
рыҽны иҳарҭеит. Аиҿцәажәарақәа 
рышьҭахь. Ҳаԥсцәа гыгшәыграла 
ирызныҟәеит. Рхаҿсахьақәа уаҩы 
изеилымкаауа… Сашьа Џьамбул 
зынӡа дуздыруа ҳәа дыҟамызт, иаа-
игәарагьы снармышьҭит, аиҳабацәа 
роуп дырҽеины анышә дамаздаз.

– Адгәыр, еилкаауп уашьа илымкаа 
аиааира аԥылара шуцәыхьанҭаз,а-
ха зегьы лахьынҵак-лахьынҵак 
рызшоуп, уабаԥылеи Аиааира Амш?

Кәыдры ацҳаҿы ҳаҟан ҳгәыԥ 
аиҳараҩык. Абраҟа исгәаласыр-
шәар сҭахуп иҳавагылаз ҳҩызцәа 
бзиақәа, еибга-еизҩыда аибашьра 
иҳацалҵыз. Иаҳҳәап агәымшәақәа: 
Роберт Жьиба, Иура Агрба, Мизан 
Ашәба, Роберт Ашәба, Адгәыр Шьо-
уа.

Адгәыр иашьа еиҳабы Џьамбул 
данҭаха ашьҭахь ианашьоуп Леон 
иорден.

Анцәа иџьшьаны, иҵәҩаншьап 
мыӡит Адгәыр Воуба, димоуп аҵеи 
агәацаԥха Асхад. 1998 шықәсазы 
А.Воуба Аԥсны Аҳәынҭқарра Ахада 
Иусԥҟала ихҵоуп «Аԥсны Афыр-
хаҵа» ҳәа ахьӡ ҳаракы.

Наира САБЕКИА

«Ҳшәымшьын, сшәыҳәоит ҳшәымшьын!»Абар мышқәак роуп иагу Аҧсны 
Аџьынџьтәылатә еибашьра (1992-
1993) шықәса  Аиааира 30 шықәса 
ахыҵра Аҧсны жәлар иазгәарҭарц. 
Егьа аамҭа царгьы аибашьра ахьаа 
Аҧсны жәлар ҩнаҭацыҧхьаӡа ир-
заанагаз хашҭшьа амам. Уи иацыз 
алаҕырӡ, агәырҩа, даара игәаҕьы-
уацәоуп алацәажәара. Сара сызза-
аҭгыларц сҭахуп, аибашьраан Аҟәа 
иалахан иҟаз  быжьшықәса зхыҵуаз 
ахәыҷы лҭоурых.

Ҧхынран. Аҧсшьара мшқәа 
ықәҳа ицон. Уи ахәыҷы Кәтол 
ақыҭан дынхон. Хәышықәса аныл-
хыҵуаз лҭаацәа лықәра ишаҵанам-
куазгьы ашкол ахь дрышьҭит, актәи 
акласс хыркәшан аҩбатәи ахь да-
ниасуаз  ауп аибашьра ианалагаз. 
Сасра ҳәа ақалақь аҟынтә  Кәтолҟа 
инеиз, ахәыҷы ланду лаҳәшьа Маиа 
Гәаланӡиа-ҧҳаи лхаҵа Сергеи 
Џьопуеи (иҧсҭазаара далҵхьеит) 
жәамшҟа ахәыҷы ақалақь лҳарбап, 
ҳмаҭацәеи лареи ааицыхәмарлап, 
амшын аҧшаҳәахьы ицап ҳәа ақа-
лақь ахь дааргоит. Мышқәак ааҵуа-
ны еиҧш, Аҧсны Аџьынџьтәылатә 
еибашьра иалагоит…

Ахәыҷы зыҟны дыҟаз лыҷкәын 
Адамыр Џьопуа (иҧсҭазаара 
далҵхьеит)  ихәыҷқәа ақыҭарахь 
Гәдоуҭаҟа игарц аниҭахха, иан Маиа 
илымуит ахәыҷы лгара. «Уи лзы лҭа-
ацәа рҿы аҭакҧхықәра сыдуп, сара 
сыда аӡәгьы шәнапы данысҵом»,–ҳәа 
ралҳәеит. Даара иҕьаҵәыҕьаҵәит, аха 
дрыцлымҵеит. Амшқәа цон. Ахәыҷы 
лҭаацәа ҵәыуон, игәырҩон, иҟарҵара 
рзымдыруа  игәжәажәон, рхәыҷы лы-
хабар  рыздыруамызт.

Ахәыҷы дахьыҟаз аҩнаҭаҿгьы 
агәҭынчымра ыҟан, анду лаҳәшьа 
Маиа дахьхәхьан лмаҭацәа аныргоз 

дахьрыцлымҵаз. Ақырҭқәа танк-
ла рыҩны аҧхьа ииасуан. Анаҩс 
ақырҭқәа аҩныҟа анеира иалагеит, 
ҧсуа хәыҷык дшыҟаз анраҳа. Маиа  
ахәыҷы дылҵәахуан. Зны агәыла-
ра гыруа быргк  лҟны, зны рҩны 
аҵаҟа иҩназ аурысцәа рҟны. Маиа 
лыҧшәма Сергеи  дытҟәаны дырге-
ит. Автомат ашьхәа дарганы, амшын 
аҧшаҳәаҿы дганы хәдацәахьы ап-
слымӡ иқәрыҧсеит, дыршьырц азы. 
Аха иҩыза гыруак дидырт, дрымхны 
иҧсы ҭоу-иҭаму узымдыруа дааганы 
аҩны дынижьит. Уи анаҩс, еиҳагьы 
игәаҕ рыман дахьырзымшьыз, на-
сгьы аӡҕаб хәыҷы дахьиҵәахуаз. 

Ҽнак, аӡҕаб илгәалашәоит, 
илышьҭалан ишааз. Ақырҭуа фашист-
цәа ахәыҷы дыршьырц ақәыркит, аха 
анду лаҳәшьа дахьӡеит, аҧенџьыр  
ала аурыс ҧҳәас лахь лышьҭра. Дара 
иазмырхакәа аҩны аҩнахысра иа-
лагеит,  ахәыҷы ҵаҟа дшыҟаз аныр-
дыр, илбаауеит  ауадақәа еимыр-
дарц, аха убри аамҭазы, секундқәак 
рыла, аурыс ҧҳәыс илыллыршеит 
згәы ҭҟьаны иҟаз ахәыҷы ашьқаҧ 
лҭартәара. Ақырҭқәа ахәыҷы 
илышьҭаз рхахьгьы имааит ашьқаҧ 
хәыҷӡа быжьшықәса зхыҵуа ахәыҷы 
дакып ҳәа. Уи аҽны зегь раасҭа 
еицәаз хҭысын ахәыҷы лзы. Анаҩс 
ахәыҷы лгәалашәараҿы иаанхеит, 
аҩнаҭаҿы афатә-ажәтә шынҵәаз. 
Лара амла дамкырц азы, зыҟны дыҟаз 
Маиеи Сергеии акрымфаӡакәа иры-
маз афатә хәыҷы-хәыҷла илырҭон. 
Иахьыцәоз аҩнаҵаҟа ахьҭа ҩнан, 
уахынла аҳәынаҧқәа ныҟәон. Аиҳа-
бацәа мыцәаӡакәа адиала ҧхақәа 

лықәҵаны, аҳәынаҧ лмыцҳарц 
ахәыҷы дырҷаҧшьон.

Убри аамҭазы ахәыҷы лҭаацәа 
ираҳауеит ажәабжь ақалақь иалахан 
иҟоу аҧсуаа ҩыџьа аҳәса ишалырго. 
Урҭ Света Савчук-Гьергьиеи Аида  Па-

паа-Гьергьиеи  ракәын. Ахәыҷы лан 
Нина Гьергьиа-Сақаниа урҭ дрыҳәоит 
лыҧҳа хәыҷы лыҧсы ҭазар, аҩныҟа 
дааргарц. Лара дахьыҟаз аҭыӡҭыҧ 
ралҳәоит. Уи аҭыӡҭыҧ рыҧшаауеит, 
аха анду лаҳәшьа  азнаказы рыгәра 
лымгаӡеит, ахәыҷы дызцысҵо здыру-
азароуп лҳәеит. Еицәажәо ианалага, 
рҭаацәарақәа шеибадыруаз агәра 
анылга, ахәыҷы дрыцылҵоит. Све-
тагьы Аидагьы ирыдыз аҭакҧхықәра 
рдыруан, убри азы еиҳагьы ргәы 
иҭаӡыӡон, ахәыҷы акы лмырхькәа, 
ақырҭқәа дрымпыҵамшәакәа лҭа-

ацәа рахь лнагара иаргәаҟуан.
Ахәыҷы дрыманы уахык Турбаза 

аҳаблан Аида дахьынхоз иҧхьеит. 
Анаҩс, Света излаҳзеиҭалҳәаз ала, 
адырҩаҽны амҩа иқәлеит Кәыдры 
ацҳа иқәсны ицарцаз. Ацҳаҿы 
ақырҭуа фашистцәа гылан, иргәамҧ-
хоз дааныркылон, ҧыҭҩык рышьҭу-
ан. Убраҟа ахәыҷы дааныркылеит, 
дызцыз Светеи Аидеи дәықәырҵарц 
иалагеит, аха дара ирымуит, ахәыҷы 
дааныжьны шьаҿак ҟарымҵеит. Све-
та илгәалалыршәоит: «Уи ахәыҷы 
лыҳәҳәабжьи лҵәыуабжьи, иахьагьы 
слымҳа иҭыҩуеит. Ҳшәымшьын, 
сшәыҳәоит ҳшәымшьын!» ҳәа. 

Убасҟан ақырҭқәа ирылагылаз 
чын уаҩык ирыцҳаишьоит, рыхҩык-
гьы идҵала иргоит рыштаб ахьыҟаз 
– Драндаҟа. Ахәыҷы лыхцәы шьқьы-
руа иҧаны илықәын. Лхы инаркны 
лшьапаҟынӡа, лыхцәы ҧыртланы 
дгәарҭеит, џьара маӡак зну шәҟәык  
лгозар ҳәа. Света лакәзар, сапын 
хҵәахак илаҵаны илымаз ақьаад 
бҕьыц лымхны иахәаҧшуан, кыр 
аҩныҵҟа иагәылазар ҳәа. Ауха аиа-
шазы акрырҿарҵоит, ишьҭарҵоит 
уадак аҟны. Адырҩаҽны реиҳабы 
идҵала дырҩегьых, Кәыдры ацҳахь 
иааргоит. Света излалҳәаз ала  
Тамшь иалсны Кәтолҟа ицәырҵырц 
рыӡбеит. Ацҳа ишықәсуаз хаҵа-
ки ҧҳәыски уардынла аҽы ҵакны 
иаауан, гыршәала аҳәҳәара иала-
геит. Ахәыҷы диазгоз руаӡәк Аида 
агыршәа цқьаны еилылкаауан. Уи 
иларҳәеит аиҿахысра ҕәҕәақәа 
шцо, ахызаҵәқәа ишыршьуа.

Уи ашьҭахь ихынҳәуеит рышьҭахьҟа, 

ргәы иҭаркуеит ақыҭа Аҧсуа Аҭара-
ла шьапыла ицарц, ус иагьыҟарҵоит. 
Аха иахьырцәыхәлаз иахҟьаны аҧ-
сацәа ахьтәази ақырҭқәа ахьтәази 
абжьаларҭақәа рцәеилагеит. Ҩын-
тәны ачаирҭақәа ирыкәшеит, амҩа 
рзымҧшааит. Ус ишыҟаз, ирбоит 
лашарак ацәаара. Иааҧса-икараха 
иҟаз ҳаршьуазаргьы ҳаршьааит ҳәа 
имҩахыҵит. Уаҟа инхоз  ҧсацәан. 
Света рыжәла лгәалашәом, рыҧҳа 
медеҳәшьас иҟаз Мраҭашәаратәи 
афронт аҟны иҭахаз лымшҩы-
неижәа ыҟан.  (Усҟан анышә да-
мардеит Гәдоуҭа, аибашьра анеилга, 
лгәараҭахь лыҧсыбаҩ ааган). Ауха 
уа иаангылт. Ианааша Ҭоумышьҟа 
излацоз амҩа ддырбеит. 

 Кәтол Чаарқыҭ абнала Ҭоумышьҟа 
аҽы иақәтәан иааз ахәыҷы лашьа 
еиҳабы данылба, лгәырҕьара ҳәа-
ак амамызт.  Игәалаиршәоит иара: 
«Абна ҳалсны ҳанцоз, гыршәала 
ацәажәара даналага сгәахы еибакит, 
аха убысҟак илыгын, лнапқәа паӡа, 
лыблақәа ҭраа, акагь сызламҳәеит…».

Иаҳәшьа хәыҷы диманы ашҭа 
данааҭала, аҭаацәара ргәырҕьара 
ҳәаак амамызт, ҿыцны диизшәа иа-
гьҵәыуон, иагьгәырҕьон. Уи анаҩс, 
ахәыҷы такәы аамҭа уахынла 
дцәырҳаны дааҧшуан. Агыруа быз-
шәала даҕьуан, нас урысшәала, нас 
аҵәыуара далагон, ус такәаамҭа.. .

Абар уажәшьҭа 30 шықәса ҵит. 
Уи ахәыҷы дҭыҧҳахеит, аҭаацәа-
ра далалахьеит, аха урҭ амшқәа 
иахьагьы лгәалашәараҿы ахааназ 
илхамышҭуа иаанханы иҟоуп. Есна-
гь лыбла ихгыло аибашьра амшқәа 
роуп. 

Астатиа хыркәшо иаасыртуеит 
маӡак. Уаҟа зыӡбахә ҳәоу ахәыҷы 
сара соуп, абарҭ ацәаҳәақәа равтор. 

Стелла САҚАНИА


